
Tazwart Tamatut 

Tasekla yuran temhaz deg taggara n tasut tis 19. Aya yella-d s leqdicat akked 

yinadiyen i gan yirumiyen, gemren-d akk ayen yerzan tasekla timawit, akken yexdem 

Hannoteau, i d-igemren tiwsatin n tsekla Taqbaylit tamensayt, am tmucuha, timseɛraq, inzan, 

isefra, atg. Deg udlis-is “Essai de grammaire Kabyle”, i yura deg useggas n 1858, d udlis-is 

wis sin, anda i d-yejmeɛ kra n yisefra, iwumi yefka azwel “Poésies populaires de la Kabylie 

de Djurdjura”, deg useggas n 1867. Maci ala irumiyen i yuran ɣef tsekla taqbaylit deg tallit-a, 

ula d leqbayel ḍefren abrid-a n tira, gar-asen, Bulifa i d-ijemɛen isefra n Si Muḥ U Mḥend, 

iwumi isemma “Poésie populaire des Kabyles”, deg 1904, yella daɣen (M) Mɛemri, d Belɛid 

At Ɛli... Asnerni n tira i d-yellan deg tazwara n tasut tis 20, yegla-d s unulfu n kra n tewsatin 

timaynutin n tsekla, am tullist, akked wungal.  

Ungal, d tawsit gar tewsatin n tsekla yuran s tesrit, d amaynut ɣer tsekla taqbaylit, 

yettwaɛqal s wullis asugnan, talɣa-s ɣezzifet, fkan-as yemyura amur d wazal meqqren deg 

tira-nsen. Akken i d-yebder Salḥi (2012 : 73) : “Ungal d tawsit n tsekla, ur yeɛdil ara netta d 

tullist. Ungal d aḍris ɣezzif, mačči am tullist, tin ɣer-s ttuquten deg-s yiwudam, yerna 

tasiwelt-ines tecbek nnig n tin n tulist”.   

Annar n tezrawt-nneɣ yerza taɣult n tsekla yuran s tmaziɣt, ad d-tawi ɣef wungal n 

Malek Houd “Ccḍeb akked Yiẓuran”, id-yeffɣen deg useggas n 2019. Asentel n tezrawt-a 

yerza aglam, tiwsatin-is, tulmisin-is, akked twuriwin-is, i yesseqdec umaru deg wungal-is. 

Tiẓri ara nessemres deg tezrawt-a, ad d-tawi ɣef tsiwelt s umata, aglam d wayen akk 

icudden ɣur-s ; taggayin-is, tiwsatin-is, tiwuriwin-is, akked temhal-is. 

Tazrawt-nneɣ, nebḍa-tt ɣef kraḍ n yeḥricen igejdanen : 

1. Aḥirc n tesnarrayt ; deg-s ad neg asissen n usagem, ad d-nebder tizrawin yemmugen 

yakan, ama ɣef usentel n uglam deg wungal, ama ɣef wungal CCḍeb akked yiẓuran, syin, ad 

d-nefk timental d yiswan i aɣ-yeǧǧan nefren asentel-a, ad ten-id-yeḍfer usteqsi agejdan d 

turdiwin. Γer taggara ad d-nexdem agzul i wungal n Houd (M) “Ccḍeb akked yiẓuran”. 

2. Aḥric n teẓri ; ad t-nebḍu ɣef sin yixfawen : 

Ixef n tsiwelt ; ad d-nemmeslay qbel ɣef tsensiwelt akked wassaɣ i tesɛa d  tsiwelt. 

Syin, ad d-nesbadu tasiwelt d yiferdisen-is, d kra n yezwal yeqqnen ɣur-s.  

 Ixef n uglam ;  ad d-nesnekwu aglam, tiwsatin-is, tiwuriwin-is, tarrayin-is, atg, ilmend 

n tmuɣliwin n kra n yimusnawen.  

3. Aḥric n tesleḍt ; ad neg tasleḍt i uglam (n yiwudam, akud, adeg, atg) yellan deg 

wungal n (M) HOUD “ ccḍeb akked yiẓuran”.  

Tazwert 

  Deg uḥric-a ad neɛreḍ ad d-nebder akk iferdisen n tesnarrayt. Di tazwara, ad d-nebder 

tizrawin yettwaxedmen yakan, ama ɣef usentel n uglam deg wungal, neɣ ɣef wungal n Malek 

Houd “Ccḍeb akked yiẓuran”, akked tmental i aɣ-yeǧǧan ad nefren asentel-a, d yiswan ara 

naweḍ ɣer taggara n leqdic-nneɣ, syin ad neɛreḍ ad d-nefk asteqsi agejdan iɣef tebna tezrawt-

nneɣ, d yisteqsiyen-nniḍen i t-id-yeṭṭafaren, d turdiwin i izemren ad ilint ahat d tiririt ɣef 

yisteqsiyen-a. Syin ad d-nessisen ungal-is iɣef ara neg tazrawt. Гer taggara, ad d-nefk agzul n 

wungal. 

1. Asissen n usentel  

Tazrawt-nneɣ terza taɣult n tsekla yuran, deg-s ad d-nemmeslay ɣef uglam d yiferdisen-

is, d wayen akk icudden ɣur-s, s yin ad asen-neg tasleḍt. 

2. Afran n usentel akked yiswi  

      Ayen i ɣ-yessawḍen ɣer ufran n usentel-a : 

 Ur tuqqtent ara tezrawin yettwaxedmen ɣef uglam. 

 Aglam yeṭṭef amur meqqren daxel n wungal. 

 Werǧin yemmug uglam ɣef wungal-a n Malek Houd.nneɣ 

     Iswan i nebɣa ad naweḍ, imi nefren asentel-a : 

 Ad d-nessebgen azal n uglam daxel n wungal. 

 Abeyyen n tarrayt n uglam i yeḍfer umaru akken ad d-yessaweḍ izen i yimeɣri.  

3. Tizrawin ɣef uglam deg wungal 

Gar tezrawin i d-yewwin ɣef uglam deg tsekla yuran s teqbayli, ad d-nebder tin n Idrici 

(Dj) d Fetissi (Y), i d-yewwin ɣef uglam deg wungal “Aɛecciw n tmes”, n Lynda koudache, s 

lmendad n Ayad Salim, deg useggas n 2010. Deg-s mmeslayen-d ɣef tewsatin, tulmisin, 

tiwuriwin akked unamek n uglam deg wungal-a. Yella daɣen, Ferhane (B), i yebnan tazrawt-

is ɣef uglam deg wungal n Amer Mezdad “Ass-nni”, s lmendad n Kerrache (L), deg useggas n 

2016. Terza asemres n uglam deg ungal-a ama d tiwsatin, tulmisin, akked ttawilat i 

yessexdem umaru akken ad d-yesbiyyen tameddurt n yiwudam. Ma d Mekbel (H), deg 

tezrawt-is iwumi yefka azwel, aglam deg wungal “Tiɣersi”, n Ait Ighil Mohand, s lmendad n 

Chikhi (M), deg useggas n 2016, yemmeslay-d ɣef uglam n yiwudam, akud d tigawin yellan 

deg wungal-a. Araoune (D), tga tazrawt-is ɣef uglam deg wungal n “Salas d Nuja” n Brahim 

Tazagharth, s lmendad n Kerrache (H), deg useggas n 2016, tefka-d tifukkas n uglam, d 

wamek d-yettili deg wungal. Ad d-nebder daɣen tazrawt n Ouadi (H), terza aglam deg wungal 

“Tafrara” n Salem Zenia, s lmendad n Oulebsir (K), 2017, i yessawḍen ad d-tessegzi amek i 

d-yella uglam, akked twuiwin-is deg ubeyyen d uressi n tumast n Tmaziɣt deg wungal. Akked 

tezrawt n uglam deg wungal “Tudert n tmara” n Naima Benazzouz, i tga Utis (H) d Mezhud 

(S), s lmendad n Ulebsir (F), deg useggas n 2020, i d-yellan ɣef wamek tesseqdec temyarutt 

aglam deg wungal-is. 

 Ma nuɣal ɣer wungal n Malek Houd “Ccḍeb akked yiẓuran”, nufa llant snat n 

tezrawin yemmugen fell-as. Tella tin n Belhaouas (L) akked Bahloul (S), “Asentel n tumast 

deg wungal n Malek Houd Ccḍeb akked yiẓuran”, s lmendad n Oulebsir (K), deg useggas n 

2021, i d-ibedren iferdisen iberraniyen i d-ikecmen ɣer yidles Amaziɣ, d wudmawen n tumast 

n wungal-a. Akked tin n Bouyahmed (A), “Ansayen d yisekkiren i d-yettwabedren deg 

wungal n Malek HOUD Ccḍeb akked yiẓuran”, s lmendad n Oulebsir (K) deg useggas n 

2021, i d-yewwin awal ɣef yiferdisen n tudert tamensayt i yesseqdec Malek Houd deg 

wungal-is, akked twuri-nsen deg lebni n wungal-a. 

 Ihi, nekkni ad neɛreḍ ad nesleḍ aglam yellan deg wungal-a, imi ulac tizrawin (n 

uglam) yemmugen yakan fell-as. 

4. Asteqsi agejdan d turdiwin  

      Ihi, asteqsi-nneɣ agejdan ad yili ɣef wamek iga Malek HOUD aglam deg wungal-is ? 

      Aya ara d-yawin isteqsiyen-nniḍen : 

 Iwacu i yesseqdec aglam deg ungal-is ? 

 Anda i yessemres Malek Houd aglam deg ungal-is ? 

      S wakka ad neɛreḍ ad d-nefk kra n turdiwin i yisteqsiyen-a 

 Ahat, yesseqdec isuraz n usezdi akked tenmeẓla am: yerbiben, isuraz n wadeg d 

wakud, imyagen n tɣara, iferdisen n tesnukyist am userwes d tenɣumnayt, aglam 

imwiwel d uglam aglugal ... 

 Ahat, yesseqdec aglam akken ad d-yessegzi ugar tigawin, ad as-d-yernu ccbaḥa d 

tenmeẓla i wungal-is. 

 Ahat, aglam-is yettili deg akk tignatin n teḥkayt, neɣ deg kra n tegnit kan.  

5. Asissen n usagem 

        Ungal-a n Malek HOUD, azwel-is “Ccḍeb akked yiẓuran”, i d-yeffɣen seg teẓrigin 

“Tira”, deg useggas n 2019, yesɛa 204 n yisebtar, yemmeslay-d ɣef waṭas n yisental (tayri, 

tumast, lḥif, tadukkli, atg), dacu kan yeddukel ur yebḍi ara d iḥricen. Ungal-a, ini-ines d aras, 

tama n zdat, tella tugna n ṭṭejra yesɛan afriwen adalen, tezga-d deg yiwen yigmir ɛlay, isax-d 

wakal-is, almi d-banen yiẓuran-is, yella daɣen yisem n umaru “Malek HOUD”, yettwaru s 

usekkil azuran amellal, akked yisen n wungal “Ccḍeb akked yiẓuran”, s usekkil azuran 

aberkan, d teẓrigt “Tira édition”. Ma d tama n deffir, yura-d deg-s taseddart tamecṭuḥt, 

yemmeslay-d ɣef wamek tettheyyi Nna Mennun i Yennayer, ddaw-as tella tugna n Malek 

HOUD, ddaw n tugna-nni yemmeslay-d s umata ɣef umaru, tella daɣen ssuma n udlis. 

6. Agzul n wungal 

        Malek HOUD deg wungal-is « ccḍeb akked yizuran », yewwi-d awal ɣef twacult n At 

umalu, i yettidiren deg taddart n Tewrirt. Tawacult-a d tameẓẓyant ; tebna ɣef kraḍ n 

yiεeggalen, Nna Mennun i yeǧǧlen deg ṭṭraḍ agreɣlan wis sin, d mmi-s Akli akked teslit-is 

Cabḥa. Iεeggalen-a ttidiren deg talwit tezdi-ten tayri d leqdar, yezga wawal lεali deg 

yimawen-nsen. Maca tamsalt n dderya tecɣeb-iten aṭas, acku mazal ur ten-id-iɣat ara rebbi s 

llufan, ɣas ulama Cabḥa tesεa ala aseggas segmi i d-tedda d tislit, maca tezga tenneɣna imi 

urεad d-terbi am nettat am teslatin i yeddan aseggas-nni, yerna lahḍur n medden werǧin ǧǧan-

tt bxir, ladɣa Nna Werdiya, tezga theddar fell-as deg uzniq. Ayen i tt-yettsebbiren d lahḍur 

ḥlawen n temɣart-is d urgaz-is, akked tuṭṭfa-s deg Ṛebbi. Akli, ɣas akken yettsebbir tameṭṭut-

is, maca daxel n wul-is tecεel tmes, ula d netta yebɣa ad yeṭṭef mmi-s deg yirebbi-s. 

     Akli, yezga d umdakel-is n temẓi Caεban n twacult n At Waquj, ula d netta d agujil n baba-

s akked yemma-s ala yaya-s Xuxa, d jedd-is Lɛerbi i yesεa, d Nna Mennun i t-id-irebban 

akken kan netta d Wakli ur txeddem ara lfiraq gar-asen. Caεban tlul-d tayri gar-as d Lwiza 

yelli-s n Nna Werdiya,  zgan ttemyarun tibratin ideg d-ssenfalayen iḥulfan-nsen, ssaramen ad 

d-yass wass ad awḍen lebɣi n wulawen-nsen ad zewǧen, maca Ca3ban ikukra yemma-s n 

Lwiza , acku tuεar d tuqbiḥt n taddart, yerna tebɣa ad zewǧent qbel yessi-s timeqranin syin 

ɣer tmaẓuẓt-is Lwiza, maca yesεa assirem seg tama n baba-s, imi Dda Ɛacur d argaz lεali, d 

aεeqli maci akk am tmeṭṭut-is. Amahil n Cabḥa d temɣart-is d taguri n uzeṭṭa akked cɣel n 

uxxam zgant ḥekkunt timucuha d teḥkayin n zik akken kan i sεeddayent lweqt-nsent, ttruḥunt 

tikwal ttẓurunt lemqamat, ɣef temsalt n dderya. Ma d Akli akked Caεban amahil-nsen d 

tafellaḥt, xeddmen jmiε, ttruḥun ɣer ssuq jmiε, deg tejmeεt jmiε, ur ten-ibeṭṭu ara ujenwi. 

Akken kan leḥḥun wussan glan-d s yisalli i yessferḥen Caεban akked twacult-is ; d Nna 

Werdiya i iqeblen as-d-tefk Lwiza i Caεban, xedmen tameɣra akken i tt-bɣan wulawen-nsen. 

Isallen yessefraḥen ur fukken ara, imi kra n wussan kan, slan s lexbar i ttraǧun s ccuq cḥal-

aya, d Cabḥa i yrefden s tadist, Lwiza ur tεeṭṭel ara terfed ula d netta. Sεant-d i snat arrac, 

tawacult n At Umalu yerna ɣur-s Yidir, ma d At Waquj yerna ɣur-s Meqqran. Arrac-agi 

kkren-d am atmaten, almi wwḍen ukuẓ n yiseggasen, Caεban yewwi tawacult-is iruḥ ɣer 

Lezzayer , ma d Akli iruh ɣer unẓul, imi deg taddart-nsen ulac aman, lqaεa teqqur lɣella ur tt-

id-tettak ara, annect-a iḍur-iten s waṭas, ladɣa nutni imi d tafellaḥt i d axeddim-nsen, yes-s id-

ttawin aɣrum i twaculin-nsen. Zrin yiseggasen, Meqqran d Yidir kecmen ɣer uɣerbaz, ḥercen 

deg leqraya, ladɣa Yidir ur yezgil ula d taɣult, rnu ɣer waya yeṭṭef deg tutlayt-is, d yidles-s. 

Tamaziɣt t-tteddu-yas deg yidammen, segmi meẓẓi, acku d Nna Mennun i yas-yesselmaden 

timucuha, lemtul, d wayen akken yerzan Tamaziɣt, yelmed ula tira-s (Tifinaɣ), daɣen netta 

imi yekcem ar uɣerbaz yewhem, acku yufa sɣarayen akk tutlayin (Taɛrabt, Tafransist, d 

Tegnizit), ala tutlayt-is, dina i yebda ikeččem-it lḥir. Almi yewweḍ ɣer uɣerbaz alemmas, din 

i yessen Ṭawes ; d yiwet n teqcict tamrabeḍt, tecbaḥ, temεen, teḥdeq dayen kan, teḥrec ula d 

nettat deg leqraya, d aya it-yeǧǧan ad tt-iḥemmel, ula d nettat tḥemmel-it, yettraǧu ad ifak 

tizrawin-is ad asen-yini i yimawlan-is ad as-tt-id-xeḍben. Imi fukken leqraya-nsen, Ṭawes 

teffeɣ-d d taselmadt, Yidir tewweḍ-it-id tebratt seg lεeskar, s laḥzen d yimeṭṭawen i yemfaraq 

d twacult-is akked tin i iḥemmel. Rwaḥ-is ɣer lɛesker, ur t-iqerreɛ ara ɣef tira s yisekkilen n 

Tmaziɣt, yettaru isefra s wayes yessedhay iman-is, d tebratin i wexxam-nsen akked Ṭawes. 

Deg tebratt taneggarut i asen-d yuzen, deg-s i asen-d-yessuter as-d-xeḍben tin yebɣa wul-is. 

Wid iḥekkmen lkazirna anda yella, imi ufan yiwen lkaɣeḍ fell-as tira n Tifinaɣ, ur asen-yeεjib 

ara wayen akka ixeddem uqcic-agi, ɣef waya i t-gren ɣer lḥebs. Yidir-nni i ttrajun ad d-yass d 

isli ɣef yiḍḍarren-is, daxel n usenduq it-id-wwin. D lewjah n yiwen n uεsekri id-yusan deg-s 

yenɣa-t, aya d ayen id-nnan wid it-id yewwin, maca tidet ay tt-yeẓran ala rebbi d nutni, akka i 

heddren deg taddart. Lmut-is d tin i d-yeǧǧan lḥerqa d leḥzen deg wulawen n at taddart, ladɣa 

tawacult-s d Ṭawes. 



 

 

Aḥric II: Iferdisen n teẓri 



Aḥric II:   Iferdisen n teẓri 

15 
 

Tazwert  

Yal leqdic ussnan yebḍa d iḥricen yemgaraden, assaɣ yellan gar-asen d win 

yettaǧǧan leqdic ad yemmed, gar yeḥricen-a ad d-nebder : aḥric n tesnarrayt, aḥric n tesleḍt, d 

uḥric n teẓri. Aneggaru-a, d agejdan, yerza s umata asegzi n usentel, tibadutin n yiremen i t-

yerzan, d leqdicat i yemmugen yakan ɣef usentel n unadi. 

 Tiẓri-nneɣ ad tt-nebḍu ɣef sin yixfawen : tasiwelt d uglam.  

Ixef amezwaru, yerza tasiwelt : tibadutin i as-yettunefken d iferdisen-is (Taḥkayt, amsawal, 

amsiwal). Aferriɣ. Akud. Tallunt. Iwudam d leṣnaf-is 

Ixef wis sin yerza aglam : amezryu n uglam, tibadutin i as-yettunefken, tasekka, taggayin, 

tiwsatin, tiwuriwin, tuddsa, tarrayin, d wadeg n uglam deg teḥkayt. 

 



 

 

Ixef I: Tasiwelt 

Tazwert  

Гas akken leqdic-nneɣ d win yerzan aglam deg wungal, maca ur nezmir ad d-

nemmeslay ɣef uglam war ma newwi-d awal ɣef tsiwelt, acku aglam d aḥric deg-s. Ihi, deg 

uḥric-a ad d-nesbadu tasiwelt, d yiferdisen iɣef tebna, d wayen icudden ɣur-s. 

1. Tasensiwelt 

Tasensiwelt d tussna n tsiwelt, tban-d deg tlemmast n lqern wis20, d tazrawt ɣef 

yiferdisen ɣef yebna wullis. Tasensiwelt d tamiḍrant i d-isebded Todorov deg useggas n 1969, 

rnu ɣer waya tizrawin iga Genette ɣef tsensiwelt deg udlis-is Figure III (1972), i tt-yeǧǧan 

tettwassen ugar, iswi-ines d asegzi n yismilen n wullis. Ismilen-a akken i ten-id-yessegza 

Salḥi (2012 : 60) : “d tazrawt ɣef yiferdisen i d-yettaken aḍris n tsiwelt am tsiwelt s timmad-

is, am umsawal d tewsatin-ines, am tkerrist d wakud,...atg”, ula d d N’Guetta (2020 : 08) 

yemmeslay-d fell-as, ynna-d d akken d : “d tugrint ibedden ɣef tezrawt n yeḍrisen isiwlanen, 

ɣef waya i as-semman tussna n tsiwelt”
1
 

2. Tasiwelt 

Tasiwelt d lsas i ɣef ibedd wullis, d allal n tsekla akked tẓuri i yesseqdac umyaru neɣ 

umsawal, akken ad yaweḍ ɣer yiswi agejdan i yebɣa ad d-yessebgen deg teḥkayt-is, ama d 

tigawin, ineḍruyen neɣ d tidyanin. Ilmend n tikti-ya Genette (1972 : 72) Yenna-d d akken: 

“tasiwelt d tigawt tasiwlant tanfarast s usemres n tegnatin ama n tilawt neɣ n usugen”
2
. 

Tikti-ya yakan nezmer ad tt-naf daɣen ɣur N’guetta (2020 : 09) i as-yefkan tabadut-a : 

“Tasiwelt d asekkir ilaw neɣ asugnan i yettfarasen inaw am wakken daɣen d tullsa akked 

tigawt tasiwlant i d afaris n yinaw”
3
. Lḥasun aṭas n umeslay i d-yellan ɣef tmiḍrant-a seg 

wasmi d-teffeɣ deg unnar n tezrawin n tsekla, dayen i d-yessegza Salḥi (2012 : (58) :  

“Tasiwelt, d abrid i yeḍfer umsawal akken ad d-yeḥku ineḍruyen n teḥkayt, 

yezmer umsawal ad d-yessizwer ineḍruyen akken mseḍfaren di teḥkayt, 

yezmer daɣen ad yessizwer ineḍruyen ɣef wiyaḍ, yezmer ad yessifses 

tasiwelt neɣ ad tt-yerr d taẓayant. Ad tifsus tsiwelt, mi ara ttemseḍfaren 

yineḍruyen wa deffir wayeḍ, ur yelli d acu i ten-id-iḥebsen, ma ulac aṭas n 

                                                             
1 « La narration, est une discipline fondée sur l’étude des textes narratifs, aussi elle est qualifiée parfois des 

sciences de la narration » 
2
 « La narration est l’acte narratif producteur et par extension l’ensemble de la situation réel ou fiction dans 

laquelle il prend place ».  
3
 « La narration c’est l’acte réel ou fictif qui produit le discours. Ce sont aussi le fait même de raconter et l’acte 

narratif producteur de discours ».   

uglam, ulac aṭas n yiwenniten d waṭas n yidiwenniyen gar yiwudam, ad tili 

tsiwelt fessuset, ad taẓay tsiwelt, ma yella umsawal yettweṣṣif-d aṭas, yerna 

yessenṭaq-d aṭas iwudam n teḥkayt, yerna yettak-d iwenniten”.  

2.1. Akud n tsiwelt 

Yettuɣal wakud n tsiwelt ɣer wakud ideg d-tettwaḥka teḥkayt, ilmend n melmi 

i teḍra. Genette, akken i t-id-yebder  Jouve (2010 : 43), yessemgared ukuẓ n tsekkiwin n 

tullsa. 

Tella tsiwelt yeggran :ta tettili mi ara tigawt tezwar tasiwelt, tettales-d tigawin n teḥkayt seld 

ḍerru-nsent. 

Tella daɣen tsiwelt yezwaren : ta tettili mi ara d-yeḥku umsawal tigawt send ad teḍru. 

Tasiwelt iɛedlen : tettili mi ara tigawt d tsiwelt zgant-d deg yiwen wakud, Tettban-d tarrayt-a s 

usemres n tigawt n  wurmir, anda i d-tessebgan am wakken amsawal yettaru taḥkayt-is deg 

wakud ideg tt-id-iḥekku neɣ i t-ḍerru. 

Taneggarut, d tasiwelt yemyekcamen, ta tesdukkul kraḍ n tsekkiwin i d-nebder yakan, anida 

deg tsiwelt ad d-naf kraḍ n tegnatin : 

Amsawal yettaru taḥkayt-is seld ad teḍru ( tasiwelt yeggran ). 

Yettaru taḥkayt send ad teḍru (tasiwelt yezwaren). 

Yettaru taḥkayt  deg wakud i deg tḍerru ( tasiwelt iɛedlen).  

2.2. Iferdisen n Tsiwelt 

Tasiwlet tebna ɣef teḥkayt, amsawal d umsiwal, d wi i d iferdisen-is igejdanen, ma 

ulac yiwen deg-sen ur tezmir ara ad temmed tsiwelt. 

2.2.1. Taḥkayt 

Deg tsensiwelt , taḥkayt d tadyant s timmad-is , d amur n tigawin  i yettiḥwiǧen win 

ara ad t-id-yalsen  (amsawal), d win i wumi ara ad t-id-yales (amsiwal). Gar tbadutin i as-

yettunefken i teḥkayt, ad d-nebder tin n Genette (1972 : 72) : “d amesnamek, asiwel, inaw neɣ 



Aḥric II: Iferdisen n teẓri   Ixef I: Tasiwelt 

19 
 

d aḍris asiwlan s timmad-is”
1
. Yella daɣen Evaraert-Desmedt (2000 : 13) i d-yemmselayen 

fell-as yenna-d : “taḥkayt d tagensest n tedyant neɣ n tegnit”
2
. 

2.2.1.1. Akud n teḥkayt 

Christian Metz (1968 : 27), yemmselay-d ɣef teḥkayt d wakud-is, gar wayen i d-

yenna fell-as, ad nebder tabadut-a : 

“Taḥkayt d amseḍfer n tigawin almend n wakud, yella wakud n 

tedyant i d-yettwaḥkan, d wakud n teḥkayt. Tassint-a, maci ala uguren n 

wakud yellan deg teḥkayt i d-tessebgan, maca tessebgan-d daɣen d akken 

gar twuriwin n teḥkayt txeddem-d amyekcam gar wakuden”
3
. 

2.2.1.2. Tuddsa n teḥkayt 

Iswi n yimeẓrayen i igan tazrawt-nsen i yimagraden n Barthes, Greimas, Bermond, 

Genette, Eco d Todorov deg tesɣunt n taywalt “l’analyse structural du récit” (1996), d anadi 

akken ad d-afen tamudemt ara yessisehlen tigzi n teḥkayt, akken tebɣu tili talɣa-s neɣ asentel-

is. Aya ibder-it-id “Saidoun. S”, deg tezrawt-is n Magister (2008 : 19). Maca tabadut mucaɛen 

s waṭas d tin  n Todorov (1968 : 82), anda i d-yenna : “yal taḥkayt akken tebɣu tili, tbeddu s 

tegnit irekkden, syin ad d-yekcem kra n uferdis ara yesxerben tagnit ; tagnit (addad n urway), 

s kra n tigawt tanemgalt, ad tili tuɣalin ɣer tegnit n urkad. Nezmer ad d-nmagar snat n 

tegnatin deg taḥkayt : tagnit tamezwarut d tin i d-yeskanen addad n urkad d tin n warway,  

deg tegnit tis sin abeddel seg tegnit ɣer tayeḍ”
4
. 

Ilmend n (J.M) Adam (2005: 136), Todorov (1968) akked Larivaille (1974), 

ttuneḥsaben d nutni i d imezwura i igan aɣawas n teḥkayt bḍant ɣef semmus n yeḥricen 

igejdanen : 

 

                                                             
1
 « GENETTE, définit le récit comme : le signifiant, énoncé, discours, ou texte narratif lui-même ».  

2
 «EVARAERT-DESMEDT (N), Définit le récit comme étant la représentation d’un évènement ». 

3
 “Le récit est une séquence deux fois temporelle, [...] il y a le temps de la chose racontée et le temps du récit. 

Cette dualitée n’est pas seulement ce qui rend possibles toutes les distorsions temporelles qui’il est pas mal de 

relever dans les récits, plus fondamentalement, elle nous invite à constater que l’une des fonctions du récit est de 

monnayer un temps dans un autre temps”. 
4
 « Un récit idéal commence par une situation stable qu’une force quelconque vient perturber. Il en résulte un 

état de déséquilibre ; par l’action d’une force dirigée en sens inverse, l’équilibre est rétabli ; le second équilibre 

est bien semblable au premier, mais les deux ne sont jamais identiques. Il y a par conséquent deux types 

d’épisodes dans un récit : ceux qui décrivent un état d’équilibre ou de déséquilibre, et ceux qui décrivent le 

passage d’un état à l’autre ». 

Abeddel 

tigawin 

Addad n tazawara         ugur                                                 tifrat             addad n taggara   

                                       Tagnit n urway                                Tagnit n urkad  

Ilmend n wayen i d-yebder Meksem deg udlis-is “Tisekkiwin n yeḍrisen” (2010: 

42/44), ullis ibedd ɣef semmus n waddaden: 

1- Addad n tazwara : qqaren-as addad n talwit, yettili-d deg-s usissen n (wakud, adeg, 

iwudam d wamek ttidiren), tagnit terked. 

2- Ugur : d aferdis n urway (neqqar-as daɣen takerrist), deg-s ara d-bdunt tigawin, ad d-

yennulfu uferdis amaynut, ara d-yeslalen uguren, ad yesluɣ tagnit.Takerrist, ilmend n 

wayen i d-yebder Salḥi :  

“D amseḍfer d usuddes n yineḍruyen akken i d-ttwaḥkan di tneqqist 

(ama d ungal, tullist neɣ d amezgun). Takerrist, teqqen mliḥ ɣer tsiwelt d 

usuddes n wakud di teḥkayt: zemren ineḍruyen ad d-ttwaḥkan akken 

mseḍfaren, zemren ad d-ttwaḥkan akken nniḍen.. 

3- Tigawin : d amseḍfer n tegnatin akked yineḍruyen i isebdaden taḥkayt.. Yes-sent i d-

yettlal wugur, yes-sent i tettili tifrat. 

4- Tifrat : d tuɣalin ɣer tegnit n urkad, ad yefru wugur i d-yessawalen i taggara n 

teḥkayt. 

5- Addad n taggara : d taggara n teḥkayt, i yettaɣen sin wudmawen ; taggara tessefraḥ, 

neɣ tesseqraḥ, llant deg kra n teḥkayin taggara tettɣimi d asugen i yimeɣri. 

2.2.2. Amsiwal 

Amsiwal d win i yettḥessisen i teḥkayt, d win i wumi yettmeslay neɣ i yettales 

umsawal. Salḥi (2012: 35) yenna-d ɣef umsiwal : “ d win i wumi tettwaḥka teḥkayt yemxalaf 

ɣef yimeɣri, imeɣri d win yeqqaren, d amdan yettidiren di tilawt, ma d amsiwal (am umsawal) 

deg uḍris kan i yettili”. Ma ɣer N’guetta (2020 : 13) : “Amsiwal d win i wumi yettmeslay 

umsawal, ama s wudem usrid neɣ s wudem arusrid deg umaḍal n teḥkayt”
1
. 

 

 

                                                             
1
 « Le narrataire est celui à qui le narrateur s’adresse explicitement ou implicitement dans l’univers du récit  ».    

2.2.3. Amsawal 

D win i d-iḥekkun taḥkayt deg uḍris n tsiwelt, ur nezmir ara ad nẓer anwa-t neɣ ad 

nissin kra ɣef tmeddurt-is d tudert-is, imi ulac-it deg tilawt, yettlal-d deg tazwara n teḥkayt, 

yettmettat deg taggara-ines. Gar wid i d-yemmeslayen fell-as ad d-nebder : Abd Allah 

Ibrahim (2005 : 07), yenna-d : “amsawal d win i d-yettalsen taḥkayt, ama d asugen neɣ d 

tilawt, ur yettwassen ara, itteffer deffir n taɣect-nni i d-iḥekkun deg uḍṛis”
1
. Ma d Salḥi (2012 

: 32) yenna-d : “d win i d-issawalen (i d-iḥekkun) taḥkayt (deg uḍris n tsiwelt)”. 

Yella daɣen, N’guetta (2020 : 13), i d-yennan : “Amsawal d win i d-yettbanen am akken d 

netta i d-iḥekkun taḥkayt daxel n udlis, maca netta d awal kan deg uḍris”
2
. 

2.2.3.1. Leṣnaf n Umsawal 

       Salḥi M.A (2012 : 32/34), ibder-d kraḍ n leṣnaf n yimsawalen: 

2.2.3.1.1. Amsawal agensay  

“D amsawal i d-iḥekkun taḥkayt i deg itekki netta s timmad-is; d awadem gar 

yiwudam-nniḍen, yessen ayen i ssnen akk yiwudam-nniḍen mačči am umsawal aniri. Ṣṣenf-agi 

n umsawal iga amzun d anagi n teḥkayt i d-iḥekku” 

2.2.3.1.2. Amsawal Aniri ( azɣaray )  

“D amsawal i d-iḥekkun taḥkayt i deg ur yelli ara d awadem. Ṣṣenf-agi n umsawal 

yeẓra akk ayen yellan di teḥkayt, ayen yessen d wayen yeẓra yugar akk ayen ssnen d wayen 

ẓran yiwudam”. 

2.2.3.1.3. Amsawal Awadem  

“D win i d-yettalsen tadyant-is neɣ yettawi-d ɣef wayen i as-yeḍran deg ddunit-is. 

Ilmend n Salḥi : “yettusemma umsawal d amsawal awadem, mi ara tili teḥkayt d taḥkayt-is (d 

ayen yedṛan yid-s) lmeɛna-s dagi d awadem i d-isawalen taḥkayt-ines. Mi ara yettwaxdam 

ṣṣenf-agi n umsawal, yettili aṭas n usexdem n yemyagen deg udem amenzu (amatar udmawan 

___ɣ) akken yettili aṭas umqim ilelli Nekk”. 

 

                                                             
1
انزي يشوي انحكايح او يخثش عىها سىاء كاود حقيقيح او مرخيهح ولا يشرشط ان يكىن اسما معيىا فقذ يرىاسي خهف  "انشاوي هى رنك انشخض     

 طىخ او ضميش يظىغ تىاسطره انمشوي".
2
 « Le narrateur, est celui qui semble raconter l’histoire à l’intérieur de livre, mais n’existe qu’en mot dans le 

texte ». 

Leṣnaf n umsawal deg tmuɣli n M.A SALḤI, nezmer ad ten-id-nessisen ilmend n uzenziɣ-a: 

 

 

 

 

 

 

 

 

2.2.3.2.Tiwuriwin n umsawal 

Ggtent twuriwin n umsawal, llant kra d tigejdanin, kra d tinaddayin (tisinawin). 

Jouve (2010 : 29-30), yebder-d sḍis (6) n twuriwin: 

2.2.3.2.1. Tawuri tasiwlant 

Tella deg yal taḥkayt, tawuri-a nettaf-itt deg tuget n teḥkayin d tudrigt, nezmer ad tt-

naf daɣen d taflalayt, netteɛqal-itt s kra n tenfaliyin i yessemras umsawal akken ad d-

yessebgen d akken d netta i d-yettalsen, rnu ad d-yejbed lwelha n umsiwal, Md: ad d-ḥkuɣ... 

2.2.3.2.2. Tawuri n tuddsa (régie) 

  Ula d tawuri-a d tagejdant am tmezwarut, tessuddus aḍris d tigawin. Amsawal 

yeṭṭafar yiwet n tarrayt, yezmer ad d-yebdu seg tazwara ɣer taggara n teḥkayt, neɣ ad yebdu 

seg taggara ɣer tazwara, bla ma myekcament tigawin (tigawin mseḍfarent). 

2.2.3.2.3. Tawuri n taywalt 

Tetteg anermis usrid gar umsawal d umsiwal. 

2.2.3.2.4. Tawuri n ureqqaɛ d yinigi (testimonial ou modalisante) 

  Tessenfalay ɣef wassaɣ icudden amsawal ɣer teḥkayt i d-yettales. Tefka azal : i 

yiḥulfan i d-yessebgan deg kra n tegnit deg teḥkayt-is, i uktazal n yiwudam akked tigawin, 

akked yisallen ɣef yeɣbula n teḥkayt-is  

 

Amsawal 

Amsawal agensay 
Amsawal aniri Amsawal awadem 

-D awadem deg teḥkayt, 

maca mačči d taḥkayt-is 

-Yessexdam amqim ilelli 

“Nekk” 

-Ur yelli ara d awadem deg 

teḥkayt  

-Yeẓra akk isallen n teḥkayt 

-Yessexdam imqimen 

ilelliyen n wudem wis 3 

-D awadem agejdan deg 

teḥkayt 

-Taḥkayt d taḥkayt-is 

-Yessexdam amqim ilelli 

“Nekk” 

2.2.3.2.5. Tawuri tasnektant (idéologique) 

Tettban-d mi ara amsawal iteffeɣ i teḥkayt, yessezɣan (yessenqad) amaḍal, timetti, 

akked yemdanen, daɣan yesfaqay-d amsiwal, yettak-as tikti. 

2.2.3.2.6. Tawuri timsegzit 

Iswi n twuri-a d tikci n yisallen ilaqen i umsiwal akken ad yegzu taḥkayt akken 

iwata. 

Amgired yellan gar Umsawal d Umyaru 

- Amaru yessnulfay-d taḥkayt, ma d amsawal iḥekku-tt-id. 

- Amaru nezmer ad d-nnadi ɣef tmeddurt-is, ma d amsawal ur nezmir ara. 

- Amaru d amdan yettidiren di tilawt neẓra anwa-t, ma d amsawal d taɣect yellan deg 

uḍris kan. 

3. Aferriɣ  

D taḥkayt i d-yessugen neɣ i d-yessnulfa umyaru, deg-s yessemras akud, adeg, 

iwudam d wallalen ara yeǧǧen taḥkayt-is ad d-tban amzun teḍra-d deg tilawt. Ilmend n wayen 

i d-yebder Salḥi (2012: 16) : 

 “Aferriɣ d azal n yini i yettuneḥsaben amzun akken yemmal-d ayen 

yeḍran s tidet di tilawt. Iferdisen iẓeṭṭen aḍris n tsekla (abeɛda iḍrisen n 

tsiwelt) am yiwudam, adeg, akud, atg. ttkellixen imeɣri: ttarran-as-d 

ineḍruyen n teḥkayt amzun akken ḍran d tidet di tilawt; abeɛda ma yella 

yesaweḍ win yeqqaren ad yeg assaɣ gar wayen yellan di teḥkayt d wayen 

yellan di tilawt i deg yettidir. Yemxalaf uferriɣ ɣef tkerkas: tikerkas ttarrant 

ayen ur nelli yella neɣ ayen yellan ur yelli ara. Tikerkas, qellbent udem i 

tilawt. Ma yella d aferriɣ, yettili kan deg usnulfu n teḥkayt: amesnulfuy n 

teḥkayt, ur yettnadi ara ad yeskiddeb, iswi-ines d asnulfu akked lebni n 

uḍris ara iɛǧben i win ara t-yeɣren. Tikwal ttakken isem “aferriɣ” i kra n 

tewsatin n tsekla am: ungal akked tullist”. 

 

 

 



Aḥric II: Iferdisen n teẓri   Ixef I: Tasiwelt 

24 
 

4. Akud 

“Tasleḍt tasiwlant n wakud tettnadi ɣef wassaɣen yellan gar wakud n tedyant (tisuta, 

iseggasen, ussan, atg), akked wakud n tullist (amḍan n yijerriden neɣ n yisebtaren”
1
. Tabadut-

a d Jouve (2010 : 43) i tt-id-yefkan. Ma d Salḥi (2012: 24-25) ibder-d sin n leṣnaf n wakud di 

tesleḍt n tsiwelt :  

Yiwen d akud agensay, yettili kan deg uḍris n tsekla, deg-s sin leṣnaf : 

akud n uferriɣ (neɣ n teḥkayt), d amseḍfer n yineḍruyen seg mi ara tebdu 

teḥkayt alma tekfa, akked wakud n tsiwelt, d amseḍfer n yineḍruyen akken i 

ten-id-yeḥka umsawal. Zemren ad ɛedlen sin leṣnaf-a n wakud, akken 

zemren daɣen ad mxalafen. Ad ɛedlen ma yella ineḍruyen yeḥkaten-id 

umsawal akken mseḍfaren deg wakud. Ad mxalafen ma yella ur ten-id-

yeḥki ara akken mseḍfaren deg wakud. Wayeḍ d akud aniri, ṣṣenf-a n 

wakud yettwellih-d ɣer tallit i deg yedder umaru d yimeɣri-ines. D aniri 

acku ur yeqqin ara ɣer uḍris, yeɛna akud i deg i d-yura umaru adlis-ines 

akked wakud i deg yeqqar yimeɣri. Tasleḍt n wakud-a, ad tili ɣef tegnatin i 

deg i d-yettwaru uḍris; d anadi ɣef talɣiwin n usnulfu d yiberdan n tira n 

lawan-nni i deg yedder umaru, ad tili daɣen ɣef tegnatin n tɣuri n uḍris, 

tignatin-a sɛan-t azal d ameqqran, imi sifsusent neɣ ttɛekkirent tilin. Akken 

ad tgerrez tarrayt n tesleḍt n wakud aniri, yessefk ad yefreq yiwen gar 

wakud n umaru d wakud n yimeɣri; zemren ad ɛedlen ma yella amaru d 

yimeɣri ddren deg yiwet n tallit, zemren ad mxalafen ma temxalaf tallit-

nsen. 

5. Tallunt (Adeg) 

Adeg d aferdis agejdan deg teḥkayt, yemmal-d anda i ḍerrunt tigawin. Reuter (2005 : 

55), yesbadu-d tallunt, “d aferdis i d-yufraren deg ungal, yezmer ad d-iban deg sin yiberdan : 

assaɣen-is akked wadeg ilaway d twuriwin-is daxel n uḍris”
2
. Achour (Ch) akked Rezzoug 

(S) (1979 : 51), deg wayen i d-nnan ɣef tallunt ad d-nebder tabadut-a : “tallunt d tagruma n 

yizumal i yettfarasen asemdu n tgensest”
3
. 

                                                             
1 «L’analyse narratologique du temps consiste à s’interroger sur les relations entre le temps de l’histoire 
(mesurable en siècles, années, jours, etc.), et le temps du récit (mesurables en nombre de lignes ou de pages ». 
2 « L’espace mise en scène par le roman, peut s’appréhender selon de grandes entrées : ses relations avec 
l’espace réel et ses fonctions à l’intérieur du texte » 
3 «Dans le texte, l’espace se définit comme l’ensemble des signes qui produisent un effet de représentation ». 

Ilmend n wayen yellan deg udlis n Salḥi (2012: 11-12) :  

“Tallunt d aferdis di tesleḍt n tsiwelt, d adeg i d-yemmalen anda tḍerru 

tigawt, d netta daɣen i d-yeskanen deg waṭas n tegnatin amek iga uwadem. 

Yettili-d wannect-a s uglam n wadeg (ismawen, lewṣayef, d yimukan) anda 

tḍerru teḥkayt. Ulac aṭas n uglam di tullist neɣ di tmacahut, imi tiwsatin-a d 

talɣiwin tiwezlanin n tsiwelt. Ma deg ungal yesɛa azal d ameqqran, yettban-

d wazal-a deg kraḍ (3) n temsal: Anda tḍerru teḥkayt? Amek i d-yettunefk 

wadeg di teḥkayt? Acimi i yeffren umaruad d-yebnu adeg deg wungal-is 

akken i t-id-yefka?. Tiririyin ɣef yisteqsiyen-a ad d-wellhent ɣef tuddsa n 

tesnekta n teḥkayt akken ad d-seknent assaɣen i izemren ad ilin gar uḍris n 

tsiwelt d tilawt”.  

6. Iwudam  

Aṭas i d-yimnadiyen i igan tizrawin ɣef yiwudam, gar-asen ad d-nebder : N’guetta 

(2020: 31) i d-yennan d akken : “Awadem d aferdis agejdan n uḍris aseklan, ma ur yelli ara 

ur tezmir ad tili teḥkayt”
1
. Yemmeslay-d daɣen ɣef uwadem aseklan (2012 : 31) : 

“D udem asugnan i d-yessnulfa umsawal, i yettaǧǧan imeɣri ad t-

yenwu yella deg tilawt, ladɣa netta ur yettidir ara berra n uḍris (yella kan 

daxel n uḍris), nseɛɛu tikti fell-as ; ilmend n wayen i d-yeqqar umsawal, d 

wayen i d-qqaren wiyaḍ fell-as, ixeddmen yid-s, akked d wayen i d-yeqqar, i 

ixeddem netta s timmad-is”. 

Yella daɣen Reuter (2006 : 51), i d-yewwin awal ɣef wazal i sɛan yiwudam daxel n 

teḥkayt, anda i d-yenna dakken : “iwudam sɛan tamlilt meqqren deg tuddsa n teḥkayin, 

skanayen-d tigawin, ttaken-asent anamek”
2
. Rnu ɣer waya Salḥi (2012: 40) i d-ibedren 

tabadut-a : 

 “ Awadem d aferdis agejdan di tesleḍt n tsiwelt am netta am tigawt, 

am tkerrist, am wakud, am wadeg. Ur yessefk ara ad isseɛdel yiwen gar 

uwadem akked umdan. Awadem, yettili kan deg uḍris, tudert-is teqqen ɣer 

tin n uḍris ; tbeddu s wawalen imezwura n teḥkayt, tkeffu s taggara n tɣuri n 

                                                             
1 « Le personnage fait partie de ce qu’on appelle les catégories fondamentales du texte littéraire » akked « le 
personnage est un être de fiction, crée par le romancier… le personnage est produit par ce que le narrateur dit 
de lui, par ce que les autres personnages disent et font avec lui, par ce que lui-même dit et fait ».    
2 « Les personnages ont un rôle essentiel dans l’organisation des histoires, ils déterminent les actions, les 
subissent, et leur donnent du sens ». 

teḥkayt : akken ad yili uwadem (am netta am umsawal d umsiwal), yessefk 

ad yili uḍris. Ma yella d amdan yettidir di tilawt, ur yuḥwaǧ ara aḍris akken 

ad yili”. 

Deg tsensiwalet s umata llan sin leṣnaf i yettwasnen ; iwudam igejdanen d yiwudam 

inaddayen. Iwudam igejdanen ; d asaḍen deg teḥkayt, ttilin seg tazwara alma d taggara, acku 

fell-asen i tebna, fell-asen i ttdewwiren yineḍruyen, yettader-iten-id umsawal ugar n wiyaḍ. 

Yemxalaf wassaḍ n tullist d win n tmacahut, deg tullist yezmer ad yili d amdan yelhan neɣ d 

win n diri (leḥsab n usentel n tullist), ma deg tmacahut asaḍ yettili dima d lɛalit, d bu tebɣest, 

yettɛawan ak imdanen... Yettusemma uwadem d agejdan ilmend n twuriwin i as-yettunefken, 

aya nessegzat-id ilmend n wayen i d-yenna Bouazza. M (2010 : 59) : “ttunefkent-as i wassaḍ 

twuriwin d temlilin, ur ttunefkent ara i yiwudam-nniḍen”
1
.  

Ma d iwudam inaddayen ; tamlilt-nsen  ur teɛdil ara d tin n yiwudam igejdanen, acku 

ur d-ttuɣalen ara s waṭas deg teḥkayt, yeggar-iten-id umsawal mi ara ten-yiḥwiǧ kan. Akken i 

d-tenna Benkherrara. (S) deg tezrawt-is n Master (2019 : 40) : 

 “tikwal d iwudam inaddayen i yettaken afus n lemɛwna i yiwudam 

igejdanen, tikwal ssebganen-d udmawen-nsen yeffren, tikwal ttilin d 

tamentilt n ubeddel n tikli-nsen (comportement), ama seg wayen yelhan ɣer 

wayen n diri, neɣ seg wayen n diri ɣer wayen lɛali”. 

6.1. Aglam usrid d urusrid n yiwudam 

Di tsekla, amaru yessemras sin yiberdan akken ad d-yeglem awadem. Ilmend n Salḥi 

(2012: 40-41) : Aglam usrid ; yettili mi ara ilin yisallen yettak-iten-id umsawal qbala bla 

tuzzya deg wawal, ad yefhem yimeɣri mi ara yeqqar lewṣayef n win yetwaweṣfen, bla ugur 

ameqqran. Ma d aglam arusrid ; yettili deg yiferdisen-nniḍen n uḍris n tsiwelt neɣ deg uglam 

n wadeg akked tigawin n uwadem: d afham ara yefhem win yeqqaren lewṣayef n uwadem, s 

lewṣayef n wadeg anda yettili neɣ s wayen ixeddem. 

6.2. Azenziɣ amsagan n yiwudam 

Yal awadem yesɛa tamlilt i ilaq ad yeg daxel n wullis, akked tilmisin-is daxel n 

uzenziɣ. Jouve (2010 : 76), ibder-d sḍis (6) n yimesgan ilmend n uzenziɣ i iga Greimas. 

Reuter (2005 : 31), yenna-d d akken sḍis n yimesgan-a ttilin d tiyugiwin : Amazan (amsifaḍ) / 

Anermas.   Amalal / Amnamer. Taɣawsa (iswi) / Asaḍ (amgay). Ttemlilin sin sin ilmend n 

                                                             
1

ظائف وادوار لا تستند الى الشخصيات الأخرى" "تستند للبطل و                                                                                                               

twuri-nsen ; sin yesdukel-iten wassaɣ n lebɣi (assaḍ d tɣawsa), sin-nniḍen yesdukel-iten 

wassaɣ n tezmert (amalal d umnamer), ma d sin ineggura (amazan d unermas) yesdukel-iten 

wassaɣ n tmusni d taywalt
1
.  Imesgan-a bnan d azenziɣ ilmend n wassaɣen yellan gar-asen: 

                     Amsifaḍ                     Taɣawsa                        Anermas 

 

                      Amalal                       Amgay            Amnamer  

  

Taggrayt  

Γer taggara n yixef-a yerzan tasiwelt, nessaweḍ ad d-nesbadu tasiwelt, d wayen 

yeqqnen ɣur-s am d iferdisen-is (taḥkayt, amsiwal, amsawal) akken daɣen i d-nemmeslay ɣef 

kra n tmiḍranin (aferriɣ, akud,adeg, iwudam).   

                                                             
1
 « Ces six catégories se repropaient par deux selon des axes fondamentaux, le premier axe celui du désir, du 

vouloir (sujet et objet), le second axe celui du pouvoir (l’adjuvant et l’opposant), le troisième axe celui du savoir 

et de la communication (le destinateur et le destinataire) 



 

 

Ixef II: Aglam 

Tazwert 

 Deg yixef-a, ad d-nemmeslay ɣef  umezruy n uglam, d wadeg i yeṭṭef deg uḍris n 

tsekla, ladɣa deg teḥkayt. Ihi, d acu-t uglam? Amek i yeddes? D acu-tent tewsatin-is d 

twuriwin-is?  

1. Aglam  

1.1.Amezruy aseklan n uglam 

Amezruy n uglam deg tsekla yuɣ-d tadra seg tesnukyest taqburt. Deg tegrikit yekka-d seg 

yirem Ekphrasis, i d-isebded umesnukyes Aélius Theon (1997: 66), deg tasut tamezwarut seld 

talalit n Sidna Ɛisa. Yesbadu-t-id : “d inaw i d-yeskanayen s telqi, lewṣayef n yemdanen, 

tigawin, akud, d wadeg”
1
. Send tasut tis17, yella uglam ur yesɛi ara azal ɣer yemyura d 

yimesnukyas. D anerni n tẓuri taneglant, deg taggara n tasut tis18 d tazwara n tasut tis19, i 

yeǧǧan aglam ad yesɛu amkan deg teḥkayt, ad yeṭṭef aẓayer yesɛan tixutert, ad yeslelli iman-

is seg yilugan iklasikiyen d yesnukyisen. Ssawḍen yemyura am : Balzac, Hugo, Zola, gar 

wiyaḍ, ad snernin aẓayer n uglam deg teḥkayt, akken ad tishil tɣuri d tegzi akked tenmeẓla n 

uḍris. Ma d ungal amaynut n Robe-Grillet, deg tasut tis20, yusa-d mgal ungal amensay, yegla-

d s ubeddel deg tgemmi tamensayt d tesnukyist, ɣef wadeg n uglam deg teḥkayt, anda i as-

yettunefk wazal ugar i uglam, yuɣ taɣellabit deg uḍris n teḥkayt
2
.   

Aglam d annar wessiɛen war tilist, yettili-d fell-as leqdic, ilmend n usnerni d umhaz.  

1.2. Tabadut n Uglam 

Aglam d taẓuri tutlayant i nessexdam i usebgen s telqi amek gan: yiwudam, iɣersiwen, 

tiɣawsiwin, akud, adegen, atg. D asenfali n yiḥulfan akked tegnatin ama n lferḥ neɣ lqerḥ : 

zɛaf, urfan, lxelɛa ... Akken ad taweḍ tugna i nebɣa ad d-nessebgen i win iwumi d-nettmeslay, 

amzun iwala-tt s wallen-is. Aglam mačči angar yiwet n tbadut i yesɛa. Llant ayendin n 

tbadutin ilmend n yal ameskar. Da ad d-nebder deg-sent kra, xersum tid yettwassnen nezzeh. 

Yella Salḥi (2012 : 20) : 

“Aglam d aḍris neɣ d aḥric deg uḍris i d-yettaken isallen ɣef uwadem 

(amdan), taɣawsa, adeg, akud,neɣ ɣef tigawt”.Yenna-d daɣen (2012: 16): 

“Aglam d taggayt taḍrisant i deg yettak unermas isallen deg uḍris ama ɣef 

                                                             
1 «Un discours qui présente en détail, les traits de personnages, de faits, de lieux et de temps ».   
2
 YASHOOA (B.S), (2021 : 549/552). 

uwadem, ama ɣef wadeg, neɣ ɣef wakud, neɣ taɣawsa, ɣur-s azal meqqer di 

tira taseklant, yernu yessudus aḍris”. 

Zanoun (S), d Balaoui (F), d wiyaḍ (2010 : 36), yesbadud aglam ilmend n wayen i d-

yenna Hamon : “aglam d agisem kan n teswiɛt, d taɣawsa n tezrawt yuḥwaǧen tabadut. 

Aglam ihi, d aglam n tilawt i d-yettaken akk iferdisen tesɛa tɣawsa, neɣ n uwadem s 

wawalen”. Philippe Hamon (1981 : 08) , seg tama-s, yefka-yas tabadut-a: “Aglam d asnerni n 

tikta n umaru, deg lɛuḍ ara d-yebder taɣawsa akken tella kan, s uglam yettarra-tt amzun d 

tametwalant, s usebgen s telqi akk ittewlen n tɣawsa-nni i d-yeglem”
1
. Akked Gharid El 

Cheikh (2004 : 362), i t-id-yessegzin : “d talɣa n umeslay i d-yemmalen amek i d-tettban, neɣ 

amek i tga tɣawsa, amek-itt rriḥa-s, ṣṣut-is, d waram-is”
2
  

1.3. Tasekka n uḍris n uglam 

Aḍris n uglam yesɛa tulmisin-is d yisefranen s wayes nezmer d t-nessemgired ɣef weyaḍ, 

tulmisin-a nezmer ad tent-naf deg wayen i  d-yura Meksem (2010: 87) :  

“Aḍris n uglam yeskan-d amek iga umdan, taɣawsa, neɣ adeg. S uamta 

aglam d asnekwu n tulmisin n wayen i d-yettwagelmen neɣ d abdar n 

yiferdisen i ɣef ibedd wayen i d-yettwagelmen. Ihi aglam d asissen n tɣawsa 

s wawalen. Nezmer ad t-naf d aḥric deg ungal i deg amaru yessassen-d 

udmawen, imeḍqan neɣ tiɣawsiwin ara yefken i yimeɣri tikti ɣef wayen 

iḍerrun deg wullis-nni. Aglam, ihi d tugna tusdist i d-yettaken tikti i yimeɣri 

ɣef wayen i d-yettwagelmen. S umata, amaru mi ara d-yeglem taɣawsa, 

yezmer ad d-yebder iḥricen-is, tiɣawsiwin-is, neɣ tulmisin-is. Am wakken i 

yezmer ad t-id-yessissen ilmend n umḍiq ideg yella, ilmend n wakud neɣ 

ilmend n yiferdisen-nniḍen i d-yezgan ɣer tama-s”. 

1.4. Taggayin n Uglam 

P.Fontanier, yessufeɣ-d seg usismel i iga (J-M) Adam (1985 : 75-76) sḍis (6) n taggayin 

n uglam. 

 

                                                             
1
 HAMON (Ph), «Introduction à l’analyse du descriptif », Hachette, Paris, 1981, p08. « La description est une 

figure de pensée par développement, qui au lieu d’indiquer simplement un objet, le rend en quelque sorte visible, 

par l’exposition vive et animée des propriétés et des circonstances les plus intéressantes ». 
2

. "انىطف 362، ص2004، 1غشيذ انشيخ، "الادب انهادف )في قظض وسواياخ غانة حمزج أتى انفشج("، قىاديم انرأنيف وانرشجمح وانىشش، ط

ل انقىل يىثئ عه كيف يثذو شيء ما وكيف يكىن مزاقه وسائحره وطىذه".  شكم مه اشكا  

1.4.1. Aglam n Wadeg 

Da ad naf aneglam yettak-d ittewlen akk i yesɛa wadeg: axxam, adrar, taddart, tiẓgi, 

lǧameɛ, ssuq, tala, atg. Yezmer ad yili deg tilawt, neɣ deg usugen n umyaru kan. 

           isem n wadeg    

  amek yettwaxdam  

anida d-yezga (Tinilla)  acu yesɛa 

 

1.4.2. Aglam n Wakud 

      Deg taggayt-a aneglam yettmeslay-d ɣef wakud neɣ kra n tallit: tanezzayt, tameddit, 

amwan, tafsut, deggiḍ, tallit n traḍ... Salḥi M.A (2012: 23/25), yenna-d ɣef wakud d akken: “d 

aferdis di tesleḍt n tsiwelt. Yettban-d wazal-is deg ubeddel s wayes i d-gellun yineḍruyen n 

teḥkayt”. 

1.4.3. Aglam n Tfekka 

      Deg-s win i d-igelmen yettak-d akk lewṣayef n tfekka (udem akmam) ama n umdan neɣ n 

uɣersiw... yemmal-d amek iga: iḥricen n tfekka, seg uqarruy ɣer yiḍarren ; s umseḍfar . 

1.4.4. Aglam anellay(Aggugan) 

      D aglam amadwan, yettmeslay-d ɣef ṭṭbiɛa d uxemmem n umdan, ama d lɛali ama dirit. 

1.4.5. Tarudemt 

      Taggayt-a terza amdan kan, d tin yesdukkulen gar uglam n tfekka d uglam anellay (ṭṭbiɛa). 

1.4.6. Aglam amuddir 

      Qqaren-as daɣen Tafelwit, d aglam yerzan tigawin akked yineḍruyen, ilmend n tɣara neɣ 

ṭṭbiɛa n yiwudam ama d tilawt neɣ d asugen. 

1.5. Tiwsatin n Uglam 

J.M Adam akked F. Revaz (1996 : 37-38), bḍan aglam ɣef snat n tewsatin : 

1.5.1. Aglam s Tikli 

 Qqaren-as daɣen aglam imwiwel, aglam-a yettili-d s ubeddel n umkan, deg-s aneglam 

iteddu igellem, ad t-neɛqel s usexdem n umaru imyagen n umwiwel : kcem, ffeɣ, uɣal ... 

Aglam n 

wadeg 

1.5.2. Aglam Aglugal 

Deg tewsit-a aneglam yettɣimi deg yiwen umkan igellem (ur yettḥerrik ara deg umkan-is). 

1.6. Tiwuriwin n Uglam 

 Yal aglam yesɛa tawuri-ines deg yinaw anda i d-yettwabder. Benkarma Chahir (2015 : 

26/29) yebder-d deg ukatay-is n Magister ṣa (7) n twuriwin : 

1.6.1. Tawuri tamselɣut (Informative) 

 D tawuri tagejdant n uglam, tettak-d isallen ɣef wayen i d-neglem am wakken nwalat s 

wallen-nneɣ. 

1.6.2. Tawuri timsegzit (Explicative) 

 Tawuri-a tettɛawan deg tegzi n kra n tmussni neɣ deg usiweḍ-ines i yimeɣri, tezmer ad as-

ternu isallen ɣef wayen yessen yakan, ad as-tessebɣer timusniwin-is, neɣ ad as-tefk tamussni 

tamaynut. 

1.6.3. Tawuri n uktazal (Evaluative) 

Deg twuri-a aglam yettili-d akken yebɣa uneglam, acku igellem-d taɣawsa akken i tt-

yettwali netta, ar taggara yessawaḍ-d tugna leḥsab-ines maci akken tella kan. 

1.6.4. Tawuri talsilɣant (Transformationnelle) 

 D Reuter i as-yefkan isem-agi, acku deg twuri-a aneglam yesɛa tizemmar ad yesselḥu 

akken yebɣa abeddel n tɣawsiwin d ugbur n yinawen. Yezmer ad yerr aglam ɣer yizri, akken 

yezmer ad t-yerr ɣer yimal... 

1.6.5. Tawuri taḍrisant (Textualisation)  

Tawuri-a tettɛawan deg tuddsa akked tegzi n uḍris s usemres n usigez. 

1.6.6. Tawuri n uselḥu n tɣuri d tira (Fonction de gestion de la lecture et l’écriture) 

Deg twuri-a tarrayt n uglam tesɛa assaɣ d umugget n tigawin, tjebbed lwelha n yimeɣri, s 

uɣiwel neɣ s taẓayt n wanya. 

1.6.7. Tawuri taddudant (positionnelle) 

 Tesdukkul taḥkayt, amsawal d yimeɣri deg yiwen wattal, anida imeɣri yessefk  ad yesɛu 

izrasrayen deg taɣult iɣef d-tettmeslay teḥkayt, akken ad tt-yezgu ugar, tawuri-a s tuget tettili 

deg uḥric n tussna. 

Ula d Salḥi (2012: 21), yebder-d semmus (5) n twuriwin : 

Tamezwarut d tawuri n ucebbeḥ ; d tin yettaken ccbaḥa i uḍris, ad d-tass 

deffir-s twuri n uɛzal ; dtin iferrqen iferdisen n tsiwelt gar-asen, s yin ad d-

ternu twuri n useɣzef ; deg-s mi ara yestuqqet umaru aglam deg uḍris-is, 

yessewxar taggara n uḍris-a, akked twuri n usuddes ; anda itekki uglam deg 

lebni n uḍris. Taneggarut d tawuri tasnektant ; anda aglam d yiwen ubrid i 

yesɛa umaru akken ad d-yawi ɣef tikta-ines d tesnikta i yessaram ad ten-id-

yefk i yimeɣri. 

1.7. Tuddsa n uglam (timhal n uglam) 

J.M Adam (1990), yesbedd aglam ɣef 5 n temhal, i yettaken talɣa i uḍris n uglam : 

1.7.1. Asettwel  

 Deg temhelt-a, amaru ibeddu deg uglam n yiferdisen neɣ n yeḥricen n tɣawsa i yerza 

uglam yiwen yiwen, yal yiwen deg-sen ad d-yefk ittewlen-is : amek iga, d acu n yini i 

yesɛa ... syin ad iɛeddi ɣer usnekwu n usentel. 

1.7.2. Tiɣin 

 Isemma-as daɣen ADAM azwel neɣ asentel, d asnekwu n tɣawsa i ɣef d-yella 

uglam. D aferdis agejdan iseg ara yaɣ uglam, yes-s i d-yessissin umaru asentel amatu n 

uglam. Yezmer ad yili deg tazwara n uḍris neɣ ar taggara-s (ma yella deg taggara ; 

alamma ifuk yimeɣri taɣuri n uḍris ara iẓer asentel n uglam). 

1.7.3. Aleddem n usentel 

 Aleddem n usentel d aseɣzef n uglam neɣ d aglam deg uglam. Annect-a yettili mi 

ara d-yuɣal umaru ɣer kra n uferdis n usentel-azwel ad as-yeg daɣen aglam. 

1.7.4. Agassaɣ 

 Deg uglam yella anda i d-ngellem, nessidig taɣawsa ilmend n wadeg neɣ n wakud 

ideg tella. Maca tikwal nessemras aserwes neɣ tanɣumnayt, akken ad d-nesken 

tiɣawsiwin iɣer tettak anzi. D annect-a i wumi neqqar agassaɣ. 

Timhal-a nezmer ad ten-t-id-nessisen s uzenziɣ i iga Meksem (2010: 90) 

                                           Asentel-azwel 

 

 

           Asettwel                                                                          Agassaɣ   

 

Iḥricen                Ittewlen 

1.8. Tarrayin n uglam 

 Deg uglam amaru yesɛa aṭas n n tarrayin, s wacu yezmer ad yessissen taɣawsa. Tarrayin-a 

nezmer ad asent-nsemmi ; iɣawasen i yezmer ad yessemres deg uglam. 

Yella wanda amaru ad d-yezwir seg udem n zdat, ayen i d-yettbbanen d amezwaru 

(avant-plan), ɣer wayen yellan deffir (arriere-plan). S wawal-nniḍen, izewwir deg yellan akka 

ɣer wayen yellan akkin, i d-yezgan d amsadan. Yella wanda ara naf amaru izewwir-d seg 

iwsawen d akessar neɣ seg ukessar d asawen, seg zelmeḍ ɣer yeffes, seg yeffes ɣer zelmeḍ. 

  Annect-a yezmer ad d-iban s uzenziɣ-a i d-yebder Meksem (2010 : 90) : 

- (Akka             akkin) 

- (Iwsawen            d akessar, ikessar              d asawen) 

- (Zelmeḍ              yeffes, yeffes                 zelmeḍ) 

1.9. Adeg n uglam deg teḥkayt 

 Aglam d aferdis agejdan deg teḥkayt, maca adeg-is yettemgirid seg teḥkayt ɣer tayeḍ, 

yerza s umata ak iferdisen i ɣef tebna teḥkayt (akud, adeg, iwudam ...), aya yettili deg 

tazwara, daxel akked taggara n teḥkayt
1
. 

 
                                                             
1 https://www.espacefrançais.com/la-description/#gsc.tab=0 

1.9.1. Deg tazwara n teḥkayt 

Ilmend n uzenziɣ n teḥkayt i yebnan ɣef tezwart, asnas (taneflit), akked teggrayt, ad d-naf 

aglam deg yal ixef. Amedya deg tezwart yessefk ad d-neglem : Adeg ; meḥsub anda ara teḍru 

teḥkayt, aya yezmer ad yili d adeg aberrani (tiẓgi, adrar ...), neɣ d adeg urgil (axxam d 

tɣawsiwin yellan daxel). Akud ; d awal sumata ɣef melmi ; ama d tasemhuyt (amwan, anebdu 

...) neɣ d tillayt ( sbaḥ, tameddit, iḍ...). Iwudam ; yettili-d uglam s telqi ama n tfekka neɣ ṭbiɛa 

d wamek ttidiren . 

1.9.2. Daxel n teḥkayt 

Ixef wiss ssin, d aḥric n usnas, yebna ɣef  umseḍfar n tigawin,  ara d-yawin asnerni n 

teḥkayt, i d-igellun tikwal s ubeddel n wadeg ; abeddel n wadeg n yineḍruyen, yettili uglam 

mi iteddu neɣ yettḥerrik uwadem, seg wadeg ɣer wayeḍ, neɣ mi ara d-yass i tikkelt 

tamezwarut ɣer wadeg amaynut. Akud ; yettili-d uglam mi ara yili ubeddel n wakud n teḥkayt 

(seg tegnit n urkad ɣer tegnit n werway). Iwudam ; da yettili-d uglam n kra ittewlen n 

yiwudam imaynuten (amdan neɣ aɣersiw), akked temlilt-nsen deg teḥkayt, ama d imalalen 

neɣ d imnamaren. Rnu ɣer waya, yettili-d uglam n tɣawsiwin, anda i d-yemmal amek i gant 

(aseklu, ....) 

1.9.3. Taggara n teḥkayt 

 Ixef wis kraḍ, d taggara n teḥkayt, i izemmren ad taɣ sin n wudmawen :  

Taḥkayt tekfa ; yettili uglam n wadeg, s umata s tuɣalin ɣer wadeg agejdan (adeg 

amezwaru). Akud ; d aglam n yineḍruyen i d-yewwin tifrat n wugur, tagnit yessefraḥen 

(tuɣalin ɣer tegnit n urkad), neɣ yesseqraḥen (ugur ur yefri ara). Iwudam ; d asebgen n 

waddad n yiwudam igejdanen ɣer taggara, ladɣa asaḍ (zhan, dduklen, rwin, atg).  

Taḥkayt war tifrat ; aglam deg tagnit-a yettɣimi d asugen i yimeɣri. 

1.10. Asezdi amatu n uḍris agelman  

J.M Adam akked A. Petitjean (1982 : 79) deg tmuɣli-nsen, tarrayt i neṭṭafar deg usuddes n 

tegzemt tagelmant ara yuɣalen d aḍris yesɛan anamek (tigawin-is mseḍfarent), maci d asenṭeḍ 

kan n wawalen. Ilaq ad tili tetwaktazel (examiné) s telqi. Akken ad nini, yella uglam deg 

uḍris, yessefk ad ilin xersum sin n yimesgan-a : 

1.10.1. Aglam (le décrit) 

Aglam d yiwen gar yinawen n yeḍrisen, d aferdis agejdan deg teḥkayt, yessefk ad yili deg 

uḍris, anagar ma ur yesɛi ara tizemmar uneglam akken ad d-yeglem ayen yebɣa. Yessaẓay 

ineḍruyen n teḥkayt, akken i ixeddem suspens i yimeɣri.  

1.10.2. Aneglam (le descripteur) 

D win i d-yetteglamen, yettili d agensay (itekki deg uḍris) neɣ d azɣaray (ur itekki ara), 

tikkin-ines tettban-d deg uḍris rnu tettbeddil, anda yezmer ad yili: d amsawal, d awadem, d 

aɣersiw neɣ d taɣawsa. D netta i d-yessegzayen ayen i d-igellem. 

Taggrayt  

     Deg wayen i d-nebder yakan, nufa-d d akken ur yettili ara uḍris aseklan yemmed, 

war aglam. Aneggaru-a d win yesɛan azal d tixutert tameqqrant, ɣas ma adeg-is yettemgirid deg 

teḥkayt d allal yettaken ccbaḥa i uḍris, rnu yettaǧǧa imeɣri ad yesgunfu yes-s. 

Taggrayt  

Гer taggara n uḥric-a, nufa-d d akken aglam d aferdis daxel n tsiwelt. Tasiwelt akked 

uglam d sin yiberdan ilelliyen n tgensest, tagensest (asebgen) n tigawin d tedyanin deg tsiwelt, 

akked tgensest n tɣawsiwin d yiwudam deg uglam. Aglam yeṭṭef adeg d agejdan deg uḍris n 

tsekla ama d ungal, taḥkayt, tullist, atg. 

Nessaweḍ ad d-nefk kra n yissalen ɣef tsiwelt d uglam d wayen i ten-yerzan. 

Nessemres kra n yizenziɣen akken ad d-nessegzi ugar sin yixfawen-a (tasiwelt d uglam). 

Tazwert  

Tasleḍt ara nexdem da, ad tili d tiririt ɣef usteqsi agejdan, d yisteqsiyen i t-id-

yeṭṭafaren, i d-nefka deg uḥric n tesnarrayt ; d tasleḍt n yiferdisen n uglam yellan deg wungal 

n Malek HOUD, “Ccḍeb akked yiẓuran”, i d-nebder deg uḥric n teẓri. 

Ihi, aḥric-a ad t-neḍu ɣef sin n yixfawen : 

Ixef amezwaru ; ad d-nemmeslay ɣef wamek iga Malek HOUD aglam deg wungal-is, 

(taggayin, tiwsatin, akked temhal n uglam). 

Ixef wis sin ; ad d-nini iwacu d wanda i yessemres aglam deg wungal-is, (Tiwuriwin 

d wadeg n uglam deg teḥkayt “ungal”). 

 



 

 

Ixef I: Taggayin, tiwsatin d 

temhal n uglam 

1. Taggayin n uglam 

Akken i d-nenna yakan deg uḥric n teẓri, llant sḍis n taggayin, aya yella-d ilmend n 

usismel i xedmen kra n yimusnawen d yimeskaren.  

1.1. Aglam n wadeg  

Aglam n wadeg yettili-d s useqdec n yismawen d lewṣayef n yimukan anda ḍerrunt 

tigawin n teḥkayt,  yemmal-d amek iga wadeg, d acu i as-d-yezzin, d acu yesɛa ...  

Aya yella-d imi i d-yeglem umaru, axxam n twacult n At Umalu, i d-yezgan deg Tewrirt, syin 

iglem-d taddart-a, d wamek gan yexxamen-is, imi d-yenna :  

“Axxam n twacult n At Umalu, yezga-d d amezwaru ɣef tama tayeffust n ubrid yessekcamen 

ɣer taddart n Tewrirt” (Sb 07). 

“Axxam n At Umalu yettaseɛ nezzah” (Sb100). 

“Tawririt, ur meqqert ara, taxlijt tɛedda-as, taddart ue tewwiḍ ara, d talemmast n tudrin, 

ansa i as-d-tekkiḍ d assawen, tebna ɣef tqacuct n yiwet n tiɣilt tamectuḥt” (Sb 07). 

“Ixxamen n tewrirt, d tirni bnan s uẓru d wakal, wa isenned ɣef wayeḍ, i ten-yebḍan ɣef sin 

yeḥricen d azrib alemmas, yettawin srid ɣer tejmaɛt” (Sb 07). “imdanen d yiɣersiwen n 

taddart n Tewrirt, ttidiren akken ddaw n yiwen n ssqef, tama ufella d tiɣerɣert, ideknan iɣef 

rsen yikufan, tasga n lkanun iɣef tezzin yiɛeggalen n twacult, (...), tama wadda din i yettili 

uddaynin, anda i ttidiren yiɣersiwen. D adekkan s ufella n lemdawed, s wadda i d-yezgan gar 

tɣerɣert d uddaynin, i yesɛan nnig n tissi” (Sb 08). 

Aglam n wadgen anda ttnejmaɛen yimezdaɣ n Tewrirt, tajmeɛt i yergazen, tala i tlawin, aya 

yettban-d, imi d-yenna :    

“Tajmeɛt, tella deg tama meḥsub taqernit n taddart n tewrirt, din ittnejmaɛen yimezdaɣ n 

taddart, tettqabal-it-id tala n taddart” (Sb 07). 

“Tajmeɛt d yiwen uxxam, i d-izeggan s umata deg tlemmast n taddart, maca tin n Tewrirt 

teṭṭurref cwiṭ, d yiwen wadeg i ttayalen akk medden, d azayez” (Sb 98). 

“Tala n taddart, tsenned ɣef yiwen n uẓru ameqqran yuɣalen d yiwen uɣrab n tesqift i as-

bnan, abrid yettawin ɣur-s yessegser cwiṭ, mi ara ad d-tekkeḍ syin, ma ɣef tama n usammer, d 

yiwen uxxam d ahrawan i rran At taddart d lǧameɛ” (Sb 08). 

Syin yenna-d amek gan yiberdan n taddart : 

“Iberdan, ḍeyyqen, ssawnen” (Sb 08). 

“Akli yeṭṭef azrib alemmas, yettarran metwal tajmeɛt, d netta i d abrid ahrawan n taddart, 

zemrent ad ɛeddint snat n zzwayel s sshala ɣef tikkelt” (Sb 13). 

Aglam n taddart anda d-yezga uɣerbaz, ideg yeɣra Yidir  

“Tazerrajt fkan-as isem-a, ahat imi as-d-zzin seg yal tama iɣewdan d tzeɣwa n uzemmur” (Sb 

21). 

Ad naf daɣen amaru, iglem-d ssuq, i d-yettilin yal imalas, d lqahwa i d-yezgan rrif-is :  

“Ssuq, d adeg ameqqran, ulac ansa ur d-ttasen ɣur-s, yebḍa d iḥricen ilmend n tɣawsiwin 

yettnuzun, s tewwurt n ssuq i yebda yiwen n uzniq aɣezzfan, deg tlemmast yeqqim d abrid i 

yimsewwqen, ma deg leryuf bedden yidurra d yiqiḍunen, anda tress sselɛa i lbiɛ, ɣer taggara 

n uzniq-a, ɣef tama tayeffust i yettnuzun din d tiɣawsiwin n uniwel (...)” (Sb 22). 

“Lqahwa, tezga-d deg yiwen rrif n ssuq ur neggug ara aṭas ɣef tewwurt-is” (Sb 23-24). 

Aglam n lemqam, ar wanda tettruḥu Cabḥa, tdeɛɛu akken as d-yefk Rebbi dderya : 

“Mi tewweḍ ɣer lemqam bu tqubbet isenden ɣef lǧedra n uzebbuj awessur” (Sb 27).  

Aglam n texxamt n Muḥend, i yellan deg Fransa : 

“Muḥend yettili deg yiwet n texxamt tuḍyiqt, n yiwen usensu iwumi qeccren akk leḥyuḍ-is, seg 

waken yeqdem” (Sb 31). 

 “Taxxamt n Lwiza d Ceɛban, teččur d ideknan, yiwen deg-sen hraw, ur ɛlay ara aṭas, yezga-d 

deg tesga, deffir n tewwurt, fell-as i d-yessa wusu” (Sb 88). 

Aglam n wamek yuɣal uxxam n Ceɛban, i yehmel, seg wasmi yunag :  

“Axxam n Ceɛban, yeččeḥ fell-as imi i t-yettu, uma d netta yettut, ttar i d-yerra seg-s, d inijel 

akked uzegḍuf i d-yemɣin gar leblaḍ n ufrag, ma d leḥyuḍ-is merra qecren (...), yufa-t deg yir 

ḥala” (Sb 123). 

Aglam n usekraf, anda gren yidir mi yella deg lɛesker akken ad t-ɛqben imi yettaru s Tmaziɣt 

“Asekraf d asekraf, iga akken ad yeddu deg lher n unekruf, d yiwet n texxamt iḍeyqen nezzeh, 

deg yiwet n tama d yiwen umedraḥ aqdim n ddum, yeṭṭef tajumma tameqqrant n tɣerɣert (...), 

wanag yeččur d ccwami n yilefḍan yerna yettdeggir-d yiwet n tariḥt amzun d uḍuḍ, tɣeṭṭel” 

(Sb 194). 

1.2. aglam n wakud 

Amaru deg wungal-a, yesseqdec aglam n wakud s waṭas, ama d tisemhay, talliyin, ussan, 

uḍan ... Aya ad t-id-nessebyen deg yimedyaten-a : 

Amaru iglem-d tallit n ṭṭraḍ amaḍlan wis sin anda i d-yenna :  

“Akli i d-ilulen deg yiwet n tegnit n leḥzen d lḥif ameqqran i d-yuɣen akk tamurt deg lawan-

nni” (Sb 10). 

“Yuɣ lḥal ṭṭraḍ amaḍlan wis ssin yebda. Yeɣli-d llaẓ ameqqran deg tmurt, yerna-d usemmiḍ s 

yideflawen-is (...) Deg tallit-nni ixuss wučči” (Sb 30). 

“Ass-nni sgujlen ma d kra d aqcic, leḥzen yesbur-d i taddart am tagut n tegrest” (Sb 52). 

Iglem-d daɣen ass n ssuq, i d-yettilin tikkelt deg yimalas, mi i d-yenna : “Ass n ssuq d ass n 

temlilit d tukksa n lxiq” (Sb 24). 

Aglam n wussan , mi kerrzen Wakli d Caɛban :“Ussan n leɛtab n wakal” (Sb 29). 

D uglam n tsemhay am unebdu, tafsut, d tegrest, mi d-yenna :   

“Tasemhuyt n tefsut yeččuren d ijeǧǧigen seg yal ini akked tizegzewt n yigenni kra itekk 

wass” (Sb 33). 

 “Tekcem-d tsemhuyt yifen akk tisemhay, tasebbaɣt n ugama yerran ddunit d taberqact.Yal ini 

i d-yefka Rebbi ad t-tafeḍ da neɣ dihin, tizegzewt n yigenni, adal n yidurar d yizuɣar yessan d 

rbiɛ. Isekla yeǧǧuǧǧgen i ten-id-isaḥen d ini amellal d uxuxi, tariḥt-nni lɛali tettmenṭar, tuɣ-d 

yal adeg” (Sb 67). 

“Tasemhuyt n tefsut tzeggen, agama akken ma yella iberqec, iɣewdan d adalen, d izewwaɣen, 

d imellalen s yimɣan i d-yemɣin fell-asen, igenni yezga d azegzaw kra itekk wass, igḍaḍ ɣef 

yisekla cennun tayri” (Sb 86). 

“Tezzi-d ddurt lḥed-nni amcum yewweḍ-d (...) Yerra s uqerruy-is ɣer tneẓruft, din ladɣa deg 

tsemhuyt n unebdu, tifesniwin n tezɣelt ttɛeddayent 45°c, ttqerribent tikwal ɣer 50°c, amihi 

yezga d agaman, iṭij d aqesḥan” (Sb 109). 

“Azemz n ukayad yeɣli-d ass n warim 05 deg wayyur n Yunyu, d tazwara n unebdu, ifit mazal 

ur yessenṭi” (Sb 140). 

“Fukken yimuras imeqqranen, anebdu s uzɣal-is aqessḥan ittheyyi iman-is ad isahel, ad yeǧǧ 

adeg-is i umwan i d-igellun s legrur-ines” (Sb 158). 

“Axxam yebnan s warrum-a yettaṭaf tasmuḍi, ladɣa deg tsemhuyt n unebdu bu uzɣal 

ameqqran” (Sb 190).  

“Iseggasen i d-yernan, uɣalent-d cctawi-nni n zik, s legrur d yideflawen” (Sb 110). 

Iglem-d amek yuɣal lḥal, deg wussan-nni n uɣurar : “Mi wwḍen yigerdan ukuẓ n yiseggasen 

deg tudert-nsen, lḥal ir yessefraḥ ara” (Sb 107). 

Am wakken daɣen, i d-yeglem umaru, ass amenzu n useggas n Yimaziɣen, anda i d-yenna : 

“Yennayer, d yiwet n tegnit i ttafen medden akken ad myaɛfun, ad ttun ayen i ten-yebḍan, ad 

uɣalen ad ttemlaɛin, ma yella yegzem wawal gar-asen. D yiwen wass n tumert ur nettaǧǧa ara 

cwiṭ n wadeg i lkarh d tɣeccact, d tayri ara d-yakin deg wulawen n yemdanen, a wi yufan akk 

ussan n useggas, ad uɣalen am umenzu n yennayer, yesdukkulen imdanen ur ten-ibeṭṭu” (Sb 

116) 

Iglem-d, amek i ɛeddan yiseggasen i d-yesɛedda Yidir deg uɣerbaz : 

“Ayyur n Yunyu d tazzla i d-yettazzal ɣer yimzazwaren n taggara n ukayad n taggara n 

uɣerbaz alemmas” (Sb 138). 

“Ukuẓ n yiseggasen, wwten ɛeddan am waḍu” (Sb 151). 

Iglem-d tagnawt n wass i d-tekker twacult n At Umalu, as d-xeḍben Ṭawes i mmi-tsen Yidir : 

“Tawacult n At Umalu, tekker-d zik, mi d-yewweḍ wass n lḥed, tebda-d lgerra tesxicliw, maca 

yugar-itt yiṭij (...) Akka i d ussan n taggara n wayyur n mayu, ula d uḍan semmḍit cwiṭ, ɣef 

waya i as-qqaren i tallit-a taqejmurt n Mayyu” (Sb 199). 

1.3. Aglam n yiwudam 

Akken i d-nenna yakan deg uḥric n teẓri, llan ssin n leṣnaf n yiwudam : iwudam igejdanen 

d yiwudam inaddayen. Yettili uglam n yiwudam-a ilmend n tfekka ; anda i d-yettak uneglam 

ittewlen iɣaranen n berra n uwadem, ilmend n ṭṭbiɛa ; i yerzan aglam n tidmi d uxemmem n 

umdan, akken i yezmer ad yesdukkel snat-a n taggayin (ṭṭbiɛa d tfekka), deg wayen iwumi 

neqqar tarudemt.  

1.3.1. Iwudam igejdanen  

 D iwudam i yettilin seg tazwara alma d taggara n teḥkayt. 

1.3.1.1. Tafekka  

 Iwudam n wungal, akken i ten-id-yesken Houd (M), sɛan tulmisin-a :  

Amaru, ur d-yeglim Akli s wṭas, yenna-d kan :“D ilemẓi, deg tiddi d alemmas n yergazen, seg 

cwiṭ nsser ur t-iɣull ara Rebbi, yefka-as azal-is s wayes ara yeččar tiṭ n tmeṭṭut-is” (Sb 08). 

Iglem-d daɣen Nna Mennun, yemma-s n Wakli, yefka-d akk ittewlen n tfekka-s : “Deg tiddi 

ur meqqert ara, nezmer ad d-nini wezzilet, tafekka-s d tafayant cwiṭ, azal-is n sser tesɛa-t, 

ladɣa mi ara d-tecmumeḥ, imir-nni i d-tettban yiwet n txemmujt tamecṭuḥt, tɣaz ɣef lḥenk-is 

ayeffus, ad tḥbes kan taḍsa neɣ acmumeḥ, akmac-nni n uglim n twejjat-is i d-ixeddmen 

taxemmujt, itekkes, taksumt-is d tarast, timmi-s teɛkef, allen-is d tiwinaɣin, anzaren-is 

mecṭuhit d uqyisen, tiwejjatin-is d tixuxiyin” (Sb 10).  

Iglem-d tafekka n Cabḥa, tameṭṭut n Wakli, s telqi : “Tiddi-ines d talemast, terna ɣef terqeq-

nni yelhan n tfekka-s, kra n tqendurt ara tles trennu-as deg ccbaḥa, anyir-is ahrawan, i t-

izeynen d timmiwin i iqewsen akken kan ilaq, ayen yernan sser i wudem-is aglayan, d allen-is 

tizegzawin am yigenni n tefsut, anzaren-is imectaḥ qmumsen, ticenfirin n yimi-s, ɣas ma zurit 

cwiṭ, rnant-d tahuski i wudem-is, mi ara teldi imi-s, tettban-d yiwet n tanẓa deg tlemmast n 

wadar n wuglan ufella, tettarra acmumeḥ-ines ijebbed-d akk allen n wid i tt-iwalan, d yiwen n 

ucmumeḥ yessehbalen” (Sb 11). 

Amaru iglem-d amek tga tfekka n Ceɛban : “Deg tbeddi d alemmas, tafekka-s telha kan, 

udem-is d aččuran, yezga yennecraḥ dima, aksum-is d aras, acebbub-is d aberkan am rric n 

tgerfa, allen-is d tiberkanin, d timeqqranin, anzaren-is ɣas meqqrit cwiṭ qeɛden, nnig ucenfir 

ufella arqaqa, ttbanen-d kra wanẓaden n cclaɣen, imi-s amecṭuḥ amzun yettheyyi-d kan iman-

is i teḍsa” (Sb 13). 

Amaru ur d-yeglim ara ṣṣifa n Yidir, yenna-d kan amek  iga lqedd-is : “deg tiddi ur meqqer 

ara, nezmer ad d-nini wezzil, yettban-d ulac ɣur-s aṭas n tezmert” (Sb 159). 

1.3.1.2. Ṭṭbiɛa 

Aglam n ṭṭbiɛa n Nna Mennun : “yefka-as Rebbi tazmert swayes ara tqabel ussan n lmeḥna. 

Udem-is yezga dima yennecraḥ, ɣas ma tuɣ tiyita qerriḥen, meɛna kullec tettarra-t ɣer daxel. 

D tameṭṭut n lxir, tḥemmel ad tɛiwen medden s wayen iwimi tezmer, dɣa ḥemmlen-tt akk deg 

Tewrirt” (Sb 11). 

“Teqqim d taǧǧalt, mebla argaz, teqqim ɣef mmi-s, ur tɛawed ara tisulya fell-as (...) Nna 

Mennun tasebrit, tesker-d mmi-s s lqella d lɛella, meskint terwa lḥif d terẓaganin, ttawin-tt-id 

d amedya” (Sb 35). 

“Aqerruy-is yeččur d timucuha, telmed-itent-id ɣer yemma-s d yaya-s” (Sb 125). 

“Nna Mennun, tedda cwiṭ deg leɛmer, meɛna ar tura txeddem ayen iwumi tezmer, imi 

tazmert-is tettaǧǧa-tt cwiṭ cwiṭ (...) Takatut tebda tneqqes” (Sb 134). 

“Nna Mennun, yeččur uqerruy-is d taqbaylit (...) Yefka-as Rebbi yiwet n tkatut iman-is, tecfa 

ɣef kra n temsal yeḍran azal n uzgen n lqern aya” (Sb 145). 

Ma d Cabḥa ur d-yemmeslay ara aṭas ɣef ṭṭbiɛa-s, yenna-d kan : “d yiwet n tlemẓit ittḥulfun 

aṭas, cwiṭ kan ad tt-isefreḥ neɣ ad tt-isneɣni” (Sb 11). 

Ula d Ceɛban, ur d-yeglim ara aṭas ṭṭbiɛa-s : “d yiwen n yilemẓi yesɛan tazmert, yettḥulfu am 

yilemẓiyen akk, cwiṭ kan yezmer ad t-id-yesḍes neɣ ad t-id-isettru” (Sb 33). 

“Caɛban, d amedyaz yerna yaɛceq”(Sb 40). 

Aglam n ṭṭbiɛa n Yidir, mmi-s n Wakli : “D aqcic lɛali, yezga d anelmad yukin, d imegzi, ur 

yeɛdil ara d yiselmaden-is laɣa mi ara d-awḍen, ɣer tanga n umezruy” (Sb 119). 

“Deg leɛmer meẓẓi, maca deg umeyyez-ines d win icurfen” (Sb 128). 

“Yidir, aṭas n tɣariwin i d-yewwi sɣur asaḍ n ujernan n wunuɣen, am tebɣest, tifferfent, tayri, 

d waṭas-nniḍen n tɣariwin yettarran amdan d win ḥemmlen ad ɛacren yemdanen-nniḍen” (Sb 

133). 

Aglam n ṭṭbiɛa n Wakli : “Amzun d albeɛḍ i yeggulen fell-as, ur yettcummu, ur yettkeyyif, ur 

itess ccrab, ur yettqemmir (...) Ur yelli d alexxax, ur yettɣunfu amahil, awi-d kan ad t-yaf 

akken tawacult-is ur tt-yettxas kra” (Sb 136). 

“D netta i d aqerruy n tmacint, yugar azger deg leɛtab” (Sb 137). 

1.3.1.3. Tarudemt  

Aglam n tfekka d ṭṭbiɛa n Yidir : “Yidir i ḥemmlen yimawlan-is am tmemmucin n wallen-

nsen, yegma, yessmed semmus n yiseggasen deg tudert-is. D yiwen uqcic iḥercen, tigzi 

tettban-d ɣef wudem-is, yeḥdeq d uberrani, yettaɣ awal i yimawlan-is” (Sb 116). 

“Yessen ad yurar akkn ilaq ddabex, yerna yeǧǧa acebbub-is ɣezzif” (Sb 159). 

1.3.2. Iwudam inaddayen 

D iwudam ur d-nettuɣal ara s waṭas deg teḥkayt, drus n tigawin i ttgen.  

1.3.2.1. Tafekka 

Aglam n tfekka n Lwiza, n yall ass, d wasmi i tedda d tislit :“Lwiza d yiwet n teqcict yettiqqin 

seg sser, yefka-as Rebbi yiwet n ccbaḥa iman-is, yezmer lḥal tif akk tiqcicin n Tewrirt deg 

ṣṣifa, ula d tikli-s rnu-tt ɣer ccbaḥa-s” (Sb 33). 

“Azmumeg n Lwiza, i t-icebbḥen d aseḍsu-s amellal n wuglan-is iseggmen akken ilaq, d 

uzumbi-nni i as-d-yemɣin deg tama tazelmaḍt n ucrnfir ufella” (Sb 38).  

“Lwiza n yal ass, yessureg-as Rebbi zzin ur icuḥ, Lwiza tislit ; izad i izaden deg ssifa-s, 

tettban-d, amzun d tasekkurt, ladɣa mi terna iselsa yernan fell-as” (Sb 86). 

Aglam alqayan n tfekka n Ṭawes : “Tiddi-ines telha kan i teḥdayt, udem-is d imwines, d 

acebḥan, timmi-s rqiqet tewzen, allen-is d timeqqranin, d tizegzawin, anzaren-is mecṭuḥit, d 

uqyisen, imi-s s tcenfirin tireqqaqin, d aṣurdi yeflan, deg wakken meẓẓi. Mi ara d-teḍs, 

yettban-d wadar n wuglan-is imellalen am udfel, tiwejjatin-is d tizewwaɣin, acebbub-is awraɣ 

am ukbal, iɣelli-as-d almi d ddaw wammas, ad as-tiniḍ d tasekkurt yettecruruden” (Sb 131-

132). 

“Yefka-as Rebbi yiwet n ṣṣifa iman-is, ur teqqim deg sser, ur teqqim deg ccbaḥa, acekkuḥ 

awraɣ almi d ammas, taṭṭucin tizegzawin...” (Sb 183). 

Amaru iglem-d tafekka n Slimane, amdakel n Yidir :“Sliman, deg tibeddi yettban-d Iɛedda 

cwiṭ nnig n umdakel-is n dima Yidir. Tafekka-s telha kan i win akka yellan d nned-is, udem-is 

d aglayan, aksum-is d aras, ladɣa deg unebdu, mi ara t-yeqqed yiṭij, ma yufa-t id lḥal 

ixeddem di berra, acebbub-is yeččur, yekkerṭeṭṭi, iruḥ akk d tixutam, allen-is timeqqranin d 

tiwinaɣin, iteqqen-asent yiwet n tyuga n tsekkadin, acku mebɛid yenqes yiẓri-s, maca s lqerb 

yettwali akken ilaq, anzaren-is imecṭaḥ d uqyisen, ma deg tamart-is tura kan i t-id-bdan kra n 

wanẓaden iwraɣen” (Sb 158). 

Aglam n lxelq-nni i as-d-yettbeddaden i Meqqran deg targit :“Deg tiddi iɛedda snat n lmitrat, 

deg taffayt yeṭṭef akk tiɣmert n texxamt n yiḍes, tiɣmi n uglim-is ur tettwaɛqal ara, yezmer lḥal 

d taberkant neɣ d tarast (...) Agejdur n taɣect inyefka Rebbi i ugeɛmir n tesga” (Sb 167).  

Iglem-d daɣen imejɛuren i yufa Meqqran deg wasif wis sebɛa :“Ifassen-nsen ččuren d 

anẓaden, s yiḍudan at waccaren im igezzfanen” (Sb 172). 

aglam n tfekka n Ufuklay, amdakel n Yidir deg lɛesker :“D afulkay s tidet, ɣur-s yiwet n ṣṣifa, 

yiwen n sser. Deg tiddi d aɛlayan, am akk atmaten-is, tafekka-s rqiqet, udem-is d aras, leḥwal 

n uqadum-is akken ma llan qmumsen, u rmeqqrit, ur meẓẓiyit, d ilemmasen kan” (Sb 192). 

1.3.2.2. Ṭṭbiɛa  

Aglam n yir ṭṭbiɛa n Werdiya :“D taqlalaḥt-nni n Werdiya, tanaragt-nneɣ, ur nettaṭaf ara 

iles-is, iyi d-iɛuyren s dderya ulac” (Sb 12). 

“Nna Werdiduc, mm umeqqran uxenfuc” (Sb 18). 

“Werdiya, tanaragt-nneɣ tamaɛurt (...) Ad nwali amek ara nesserḍeb ul aquran n Werdiya” 

(Sb 37) 

Aglam n ṭṭbiɛa n Muḥend, baba-s n Ceɛban yemmuten deg lɣerba :“Muḥend iminig, seg 

wasmi i t-id-yewweḍ yir lexbar n tmettant n temṭṭut-is, d netta ur yufi iman-is” (Sb 31). 

“Muḥend, d yiwen urgaz ur nezmir ara ad iɛebbi taɛkemt ɣef tayeḍ, yerwi lxaṭer-is mačči d 

kra” (Sb 32). 

Aglam n ṭṭbiɛa n Lwiza, zik akked tura : “Lwiza, d nettat i d tamaẓuẓt, d taqcict n ccuq, 

txeddem ayen tebɣa, mi tella akken d taqrurt, mi temmed d tilemẓit, tuɣal tetɛeqqel” (Sb 37-

38). 

Aglam n ṭṭbiɛa n Dda Muḥ : “Dda Muḥ, d yiwen urgaz n taddart, yessagren tirrugza d nnif, 

ɛam ṭnac d axeddam (...) Yettarra-tt ala i teḍsa, ul-is daxel yewwa, s lemḥani meskin yedri, 

ala iɣallen-is i yesɛa, d axeddam seg wasmi i d-yekker” (Sb 111). 

Iglem-d daɣen ṭṭbiɛa n umedyaz : “Amedyaz, d amdan am yemdanen-nniḍen, maca tamuɣli-

ines, temgarad ɣef wiyaḍ, netta iruḥ akk d afrayen, d anefray ameqqran, yettḥulfu maci d kra, 

yeqqar-d awalen yerzan timsal n wul-i, ama deg tudert-is tumrant neɣ deg tudert-is tuḥzint, 

ayen yettxemmim umedyaz, itteffeɣ-d seg yimi-s yecbaḥ, yeffren, yeṭṭef amkan-is” (Sb 129). 

Aglam n ṭṭbiɛa n Blek, iɣef d-ttmeslayen deg uɣmis, i iḥemmel ad iɣer Yidir d yemdukal-is : 

“Blek, d netta i d aɣella-nsen, tiɣariwin akk yelhan yeddem-itent, am teɣdemt, aḥezzeb, 

leqder, ula n ucengu, tuṭṭfa n wawal, aḥuddu n win yettuḥeqren, tikkin d win iḍeɛfen” (Sb 

133). 

Aglam n ṭṭbiɛa n umedyaz n taddart : “Dda Crif, d yiwen umɣar yeččur uqerruy-is d timɛayin, 

d temseḍsa, iḥemmel nezzeh ad iqesser (...) Yefka-as Rebbi takatut, iceffu d leɛǧeb” (Sb 142). 

“Aniwa ur nessin ara Crif, bu wawal ur nettfakka” (Sb 145). 

Iglem-d umaru ṭṭbiɛa n Meqqran mmi-s n Ceɛban, iwumi texser tterbya, seg wasmi unagen 

ɣer temdint : “Meqqran maci am Yidir, ur yeẓwir ara deg leqraya-s, iteddu d kra n urbaɛ, 

ssufɣen-t i ubrid” (Sb 156). 

1.3.2.3. Tarudemt  

Amaru iglem-d ṭṭbiɛa d tfekka n Dda Ɛacur, i teḥqer tmeṭṭut-is Werdiya : “Dda Ɛacur, d yiwen 

urgaz lɛali, meskin d aɛiban, d bu yiwen uqejjir” (Sb 18). 

“Ameɛḍur, ameɣbun, yettaṭṭaf imi-s, kullec yettara-t ɣer daxel” (Sb 19). 

Iglem-d daɣen Unisa asmi tella s tadist n Ceɛban :“Unisa, am yemdanen n taddart, deg tallit-

nni, ixuss wučči, tazmert-is tneqqes yal ass, ṣṣura-s tezga tessexlaɛ” (Sb 30). 

Aglam n ṭṭbiɛa d tfekka n Lwiza :“D taqcict lɛali, tecbaḥ yerna teḥdeq, ttcekkiren-tt akk 

medden” (Sb 37). 

“D tameṭṭut zeddigen, tecbaḥ, tcebbeḥ imawlan-is, ur ten-tebbehdel ara (...) ttzuxun s teqcict 

tukyist i d-rebban” (Sb 89). 

Aglam  n tḍebbalt i yettcebbiḥen uraren n taddart :“Nna Messeɛd, d taḍebbalt i ḥewwsen 

medden ussan n lfuruḥ, deg wakken teẓẓwer deg tyita n ubendayer, d ccna i tcennu ass-nni. 

Yeksa-s Rebbi iẓri, ur tettwali ara, iɣrem-as-t-id s yiwen ugerjum iman-is, yessawaḍ alma d 

anda akken ur tenwiḍ” (Sb 88 

Aglam n Meqqran i d-yebder Yidir deg tmacahut-is :“Ɣas ma Meqqran d argaz yemmden, 

yesɛa tarwa d cclaɣen, annect-ilaten, meɛna yettaggad ad d-yaweḍ yiḍ, ḥader ad as-tinim d 

tillas n yiḍ i t-yerran  d amagad, ala Meqqran, ur yelli ara d amaxuf, d yiwen umdan ur 

nessin ara akk tugdi” (Sb 166). 

Deg uglam n yiwudam, ad nessemres tafelwit-a akken ad ten-d-nessegzi ugar  : 

Tulmist                                           

 

Awadem 

Tafekka Ṭṭbiɛa Tarudemt 

Akli D ilemẓi, deg tiddi d alemmas 

n yergazen, seg cwiṭ n sser ur 

t-iɣul ara Rebbi, yefka-as azal-

Amzun d albeɛḍ i 

yeggulen fell-as, ur 

yettcummu, ur 

is, s wayes ara yeččar tiṭ n 

tmeṭṭut-is. 

yettkeyyif, ur itess ccrab, 

ur yettqemmir (...) Ur 

yelli d alexxax, ur 

yettɣunfu amahil, awi-d 

kan ad t-yaf akken 

tawacult-is ur tt-yettxas 

kra 

Cabḥa      Tiddi-ines d talemast, terna 

ɣef terqeq-nni yelhan n tfekka-

s, kra n tqendurt ara tles 

trennu-as deg ccbaḥa, anyir-is 

ahrawan, i t-izeynen d 

timmiwin i iqewsen akken kan 

ilaq, ayen yernan sser i 

wudem-is aglayan, d allen-is 

tizegzawin am yigenni n 

tefsut, anzaren-is imectaḥ 

qmumsen, ticenfirin n yimi-s, 

ɣas ma zurit cwiṭ, rnant-d 

tahuski i wudem-is, mi ara 

teldi imi-s, tettban-d yiwet n 

tanẓa deg tlemmast n wadar n 

wuglan ufella, tettarra 

acmumeḥ-ines ijebbed-d akk 

allen n wid i tt-iwalan, d yiwen 

n ucmumeḥ yessehbalen 

D yiwet n tlemẓit 

ittḥulfun aṭas, cwiṭ kan 

ad tt-isefreḥ neɣ ad tt-

isneɣni 

 

Caɛban Deg tbeddi d alemmas, 

tafekka-s telha kan, udem-is d 

aččuran, yezga yennecraḥ 

dima, aksum-is d aras, 

acebbub-is d aberkan am rric n 

tgerfa, allen-is d tiberkanin, d 

timeqqranin, anzaren-is ɣas 

meqqrit cwiṭ qeɛden, nnig 

D yiwen n yilemẓi 

yesɛan tazmert, yettḥulfu 

am yilemẓiyen akk, cwiṭ 

kan yezmer ad t-id-

yesḍes neɣ ad t-id-isettru 

ucenfir ufella arqaqa, ttbanen-

d kra wanẓaden n cclaɣen, 

imi-s amecṭuḥ amzun 

yettheyyi-d kan iman-is i teḍsa 

 

Lwiza Lwiza d yiwet n teqcict 

yettiqqin seg sser, yefka-as 

Rebbi yiwet n ccbaḥa iman-is, 

yezmer lḥal tif akk tiqcicin n 

Tewrirt deg ṣṣifa, ula d tikli-s 

rnu-tt ɣer ccbaḥa-s 

Lwiza, d nettat i d 

tamaẓuẓt, d taqcict n 

ccuq, txeddem ayen 

tebɣa, mi tella akken d 

taqrurt, mi temmed d 

tilemẓit, tuɣal tetɛeqqel 

D taqcict lɛali, tecbaḥ 

yerna teḥdeq, ttcekkiren-

tt akk medden D tameṭṭut 

zeddigen, tecbaḥ, 

tcebbeḥ imawlan-is, ur 

ten-tebbehdel ara (...) 

ttzuxun s teqcict tukyist i 

d-rebban.  

Ṭawes Tiddi-ines telha kan i teḥdayt, 

udem-is d imwines, d acebḥan, 

timmi-s rqiqet tewzen, allen-is 

d timeqqranin, d tizegzawin, 

anzaren-is mecṭuḥit, d uqyisen, 

imi-s s tcenfirin tireqqaqin, d 

aṣurdi yeflan, deg wakken 

meẓẓi. Mi ara d-teḍs, yettban-

d wadar n wuglan-is imellalen 

am udfel, tiwejjatin-is d 

tizewwaɣin, acebbub-is awraɣ 

am ukbal, iɣelli-as-d almi d 

ddaw wammas, ad as-tiniḍ d 

tasekkurt yettecruruden 

  

Sliman  Sliman, deg tibeddi yettban-d 

Iɛedda cwiṭ nnig n umdakel-is 

n dima Yidir. Tafekka-s telha 

kan i win akka yellan d nned-

is, udem-is d aglayan, aksum-

is d aras, ladɣa deg unebdu, mi 

ara t-yeqqed yiṭij, ma yufa-t id 

lḥal ixeddem di berra, 

acebbub-is yeččur, yekkerṭeṭṭi, 

iruḥ akk d tixutam, allen-is 

timeqqranin d tiwinaɣin, 

iteqqen-asent yiwet n tyuga n 

tsekkadin, acku mebɛid yenqes 

yiẓri-s, maca s lqerb yettwali 

akken ilaq, anzaren-is imecṭaḥ 

d uqyisen, ma deg tamart-is 

tura kan i t-id-bdan kra n 

wanẓaden iwraɣen 

Lxelq  Deg tiddi iɛedda snat n lmitrat, 

deg taffayt yeṭṭef akk tiɣmert n 

texxamt n yiḍes, tiɣmi n 

uglim-is ur tettwaɛqal ara, 

yezmer lḥal d taberkant neɣ d 

tarast (...) Agejdur n taɣect 

inyefka Rebbi i ugeɛmir n 

tesga 

  

Imejɛauren  Ifassen-nsen ččuren d anẓaden, 

s yiḍudan at waccaren im 

igezzfanen 

  

Nna 

Mennun  

Deg tiddi ur meqqert ara, 

nezmer ad d-nini wezzilet, 

tafekka-s d tafayant cwiṭ, azal-

is n sser tesɛa-t, ladɣa mi ara 

d-tecmumeḥ, imir-nni d 

tettban yiwet n txemmujt 

tamecṭuḥt, tɣaz ɣef leḥenk-is 

ayeffus, ad teḥbes kan taḍsa 

neɣ acmumeḥ, akmac-nni n 

uglim n twejjat-is i d-

ixeddmen taxemmujt itekkes, 

taksumt-is d tarast, timmi-s 

Yefka-as Rebbi tazmert 

swayes ara tqabel ussan n 

lmeḥna. Udem-is yezga 

dima yennecraḥ, ɣas ma 

tuɣ tiyita qerriḥen, meɛna 

kullec tettarra-t ɣer 

daxel. D tameṭṭut n lxir, 

tḥemmel ad tɛiwen 

medden s wayen iwimi 

tezmer, dɣa ḥemmlen-tt 

akk deg Tewrirt 

teɛkef, allen-is d tiwinaɣin, 

anzaren-is mecṭuḥit d uqyisen, 

tiwejjatin-is d tixuxiyin.  

Yidir  Deg tiddi ur meqqer ara, 

nezmer ad d-nini wezzil, 

yettban-d ulac ɣur-s aṭas n 

tezmert 

D aqcic lɛali, yezga d 

anelmad yukin, d imegzi, 

ur yeɛdil ara d 

yiselmaden-is laɣa mi ara 

d-awḍen, ɣer tanga n 

umezruy 

Yidir i ḥemmlen 

yimawlan-is am 

tmemmucin n wallen-

nsen, yegma, yessmed 

semmus n yiseggasen 

deg tudert-is. D yiwen 

uqcic iḥercen, tigzi 

tettban-d ɣef wudem-is, 

yeḥdeq d uberrani, yettaɣ 

awal i yimawlan-is 

Werdiya   D taqlalaḥt-nni n 

Werdiya, tanaragt-nneɣ, 

ur nettaṭaf ara iles-is, iyi 

d-iɛuyren s dderya ulac 

 

Muḥend  Muḥend iminig, seg 

wasmi i t-id-yewweḍ yir 

lexbar n tmettant n 

temṭṭut-is, d netta ur yufi 

iman-is (...) Muḥend, d 

yiwen urgaz ur nezmir 

ara ad iɛebbi taɛkemt ɣef 

tayeḍ, yerwi lxaṭer-is 

mačči d kra 

 

Dda Muḥ  Dda Muḥ, d yiwen urgaz 

n taddart, yessagren 

tirrugza d nnif, ɛam ṭnac 

d axeddam (...) Yettarra-

tt ala i teḍsa, ul-is daxel 

yewwa, s lemḥani 

meskin yedri, ala iɣallen-

is i yesɛa, d axeddam seg 

wasmi i d-yekker 

Amedyaz   Amedyaz, d amdan am 

yemdanen-nniḍen, maca 

tamuɣli-ines, temgarad 

ɣef wiyaḍ, netta iruḥ akk 

d afrayen, d anefray 

ameqqran, yettḥulfu maci 

d kra, yeqqar-d awalen 

yerzan timsal n wul-i, 

ama deg tudert-is tumrant 

neɣ deg tudert-is tuḥzint, 

ayen yettxemmim 

umedyaz, itteffeɣ-d seg 

yimi-s yecbaḥ, yeffren, 

yeṭṭef amkan-is 

 

Blek   Blek, d netta i d aɣella-

nsen, tiɣariwin akk 

yelhan yeddem-itent, am 

teɣdemt, aḥezzeb, leqder, 

ula n ucengu, tuṭṭfa n 

wawal, aḥuddu n win 

yettuḥeqren, tikkin d win 

iḍeɛfen 

 

Meqqran   Meqqran maci am Yidir, 

ur yeẓwir ara deg 

leqraya-s, iteddu d kra n 

urbaɛ, ssufɣen-t i ubrid 

 

Dda Ɛacur    Dda Ɛacur, d yiwen urgaz 

lɛali, meskin d aɛiban, d 

bu yiwen uqejjir 

Nna 

Messeɛd  

  Nna Messeɛd, d taḍebbalt 

i ḥewwsen medden ussan 

n lfuruḥ, deg wakken 

teẓẓwer deg tyita n 

ubendayer, d ccna i 

tcennu ass-nni. Yeksa-s 

Rebbi iẓri, ur tettwali ara, 

iɣrem-as-t-id s yiwen 

ugerjum iman-is, 

yessawaḍ alma d anda 

akken ur tenwiḍ 

Afulkay  D afulkay s tidet, ɣur-s yiwet n 

ṣṣifa, yiwen n sser. Deg tiddi d 

aɛlayan, am akk atmaten-is, 

tafekka-s rqiqet, udem-is d 

aras, leḥwal n uqadum-is 

akken ma llan qmumsen, u 

rmeqqrit, ur meẓẓiyit, d 

ilemmasen kan 

  

 

1.4. Aglam n yiɣersiwen  

 Amaru maci ala imdanen i d-yeglem, iglem-d kra n iɣersiwen, maca mačči s telqi :  

Aɣyul : “Yezga d netta i yetteksen aɣilif n uɛebbi i merra imezdaɣ n tudrin n tmurt n 

leqbayel. Aɣyul d yiwen n uɣersiw asebri, segmi ara d-yekker alama yemmut d netta d 

aɛebbi” (Sb 08). 

“Srekben tislit ɣef yiwen uɣyul d amellal” (Sb 87). 

   Inisi  : “D aɣersix amecṭuḥ, yesɛan taɛrurt-is teččur akk d isennanen, ma yugad kra, ur 

irewwel ara, ad d-qqicwent tsennanin-is, ad yesekcem yaqerruyt-is deg tɛebbuṭ-is, ad yesker 

iman-is amzun d ddabex” (Sb 63).  

     Afekrun : “D yiwen n uɣersiw amecṭuḥ, tafekka-s ɣummen-tt yiɣuraf, ma d taqerruyt-is am 

tin n uzrem (...) S ufella d lluḥ, s wadda d lluḥ, s daxel d rruḥ” (Sb 64). 

     Timerqemt : “ D yiwen ugḍiḍ amecṭuḥ, afriwen-is d izewwaɣen, d imellalen, d iberkanen, 

d iwraɣen” (Sb 65). 

     Ayaẓiḍ : “Kker ad tezluḍ ayaẓiḍ-ihin azewwaɣ, ternuḍ amellal-ihin (...) Imir-nni kan i d- 

yessuffeɣ Wakli ayaẓiḍ-nni azewwaɣ ameɣbun seg ukantu-ines, netta yesqaqay s ṭṭelq n 

ugerjum-is” (Sb 76). 

     Akraren : “Akli, yezla sin wakraren imeqqranen, i d-irebba Caɛban i tmeɣra-s” (Sb 87). 

1.5. Aglam n yisekla d tɣawsiwin  

      Azerraj : “Azerraj am ccemlal d uharun, d yiwet n tewsit n uzemmur, d afayan, ur t-id-

ẓẓaden ara d zzit, tetten-t akken d azegzaw neɣ mi yuɣal d aberkan” (Sb 21). 

     Taẓebbujt : “Taẓebbujt, annect ilatt, at taddart d tirni ttqadaren aseklu-a (...) Lǧedra-s i d-

yettbanen meqqert nezzeh, ad as-ifek aṭas n leqrun deg leɛmer-is” (Sb 39). 

     Imceḍ : “D yiwen wallal n uẓeṭṭa, ad yili ɣur-s azal n yiwet lmitra n tencirt tazurant, snat 

tmerwin ɣer kraḍet tmerwin n yisanṭimen deg tehri. Deg yiwen yixef n tencirt-nni, yenta yiwen 

n wadar n yisegnan n wuzzal ɣef wakk tehri-s, yettban-d iqewwes am uzgen n twinest” (Sb 

42). 

     Talemdalt : “Tga am yimceḍ maca meẓẓiyet, deg teɣzi ad tesɛu aza n uzgen lmitra, 

tettwaxdam ula d nettat s usɣar yeqqwan, tettfakka ula d nettat am yimceḍ s yiwen wadar n 

yisegnan yezzin am uzgen n umeqyasi d-yesmektayen timceḍt” (Sb 43). 

     “Telsa-d taqendurt tazegzawt, yernan fell-as, timeḥremt mm tezrurin d tawraɣt, zzin-as-d 

yijeǧǧigen izewwaɣen” (Sb 68). 

    “ Qqiment ɣef ugertil i iḍelqen deg tlemmast tɣerɣert, fell-as yessa-d uɛdil, yeɣman s 

uzewwaɣ i iqecren cwiṭ. Fkan-asent-id tisumtiwin timeqqranin iɣef ara sendent” (Sb 69). 

    “Tamhelt-a tessutur-d taruka igan am yiwen n uɛekkaz yesɛan azal n lmitra deg teɣzi, 

yiwen yixef yebḍa ɣef sin n yifurkan n mraw ɣer mraw d semmus n yisanṭimen” (Sb 75). 

     “Timsihelt, d iɣes n kraḍet n tmerwin n yisanṭimen, deg teɣzi, ara iqerɛen afeggag ur 

ittḥerrik ara. Afeggag-nni wadda, deg yiwen yiri yesɛa tixemjatin, syin i d-nesɛedday asegnu, 

d lxiḍ yellmen s ucebbub n tullas, d nztta ara yeqqnen aẓeṭṭa s afeggag” (Sb 78). 

     “Berra i tejmaɛt, ɣef yideknan, tres yiwet n teblaḍt d tahrawant diɣ d talebḍant, fell-as i 

tenqec yiwet n tewsit n turart n tiddas, iwumi qqaren lfelǧa (...) Yiwen ad yerfed aqermud, 

yettban d azwwaɣ” (Sb 98). 

     “Llant tbettiyin timwinestin n usexzen n lgaz, d kra n tbettiyin gant am tfeḍniwin 

timeqqranin i usexzen n lpitrul” (Sb 110). 

     “Ḥebsent-d sdat n uxxam-nsen kraḍet n tkerrusin, tamezwarut d tamellalt, teqfel akk, deg 

tama n deffir i tella tewwurt, snat-nniḍen d tikerrusin n yimestal, ɣmant s yini adal” (Sb 200). 

     “Yeɛna yiwet n tzemmurt d tameqqrant, yeqqim ddaw-as i tili, isenned ɣer lǧedra-s mm 

yikeɛruren” (Sb 2002). 

1.6. Aglam amuddir 

      aglam-a, yerza ineḍruyen d tigawin, ilmend n yiḥulfan n yiwudam. D ayen ara d-

nessebyen deg yimedyaten-a : 

Aglam n yiḥulfan n Wakli, imi urɛad d-yesɛi dderya : “D mi mazal urɛad i d-yuriw, i t-

yettaǧǧan iteččeḥ cwiṭ, maɛna ur yeqḍiɛ ara layas, ul-is yeččur d assirem” (Sb 09). 

Aglam n yiḥulfan n Cabḥa, mi tt-ɛuyrent tlawin n taddart tiɛiqqert : “Ḍurren-tt aṭas lehḍur-a, 

ɣef waya i d-iqqant kra n tmiqqwa n yimeṭṭawen, ɣef twejjatin-is tizewwaɣin” (Sb 12). 

Aglam n tigawin d yiḥulfan n Cabḥha, mi i tt-tettsebbir temɣart-is ɣef temsalt n dderya, 

tettarra-as-d assirem, :“Nettat thedder, allen-is lesqent deg ssqef, segmi teṭṭallay s ajgu 

alemmas, ur tebri i wallen-is, leɛqel-is yekcem deg yiwen uxemmem, ur nesɛi ara talqaɛt, deg 

wakken yexjeḍ” (Sb 12). 

“Cabḥa, imeṭṭawen teddun ɣef leḥnak-is izewwaɣen, tesmuzgut kan i lehḍur iẓidanen, i d-

ittefɣen seg yimi n temɣart-is” (Sb 44). 

“Cabḥa tesla-d kan i wawal arraw, yuɣal ibeddel wudem-is, teɛqel-itt temɣart-is tetqelleq (...) 

Tesla-d kan i lehḍur-a i d-yettakken tabɣest i tin amzun tellez, tecmummeḥ-d” (Sb 62). 

Aglam n yiḥulfan d tigawin n Muḥend, asmi i t-yettɛezzi umdakel-is deg tmeṭṭut-is, rnu 

yettweṣṣi-t ad iwexxer ɣef yir iberdan : “Muḥend isetḥa amdakkel-is Weɛli, i yettqadar aṭas, 

ɣlin-as-d ula d imeṭṭawen mi iɛedda ad yehḍer” (Sb 31). 

 Aglam n yiḥulfan d tigawin n Caɛban, mi ara yaf tabrat i as-d-teǧǧa Lwiza daxel n tzebbujt : 

“Ma yufa ayen iɣef yettnadi, ad t-id-tafeḍ kra ara yekk wass, yefraḥ, yettefninix kan iman-is” 

(Sb 45). 

 Aglam n yiḥulfan d tigawin n Lwiza, asmi d-ussan uxxam n Caɛban ad tt-xeḍben : “Lwiza 

tamaẓuẓt, twala-tent kan, ul-is yebda yekkat, maci am lɛada, yerna cwiṭ seg tazzla, ahat d 

lferḥ i as-izaden” (Sb 68). 

Aglam n yiḥulfan d tigawin n yessetma-s n Lwiza, mi ḥsant maci ɣur-sent i d-usan 

yinexḍaben : “Werdiya, Zwina, d Dehbiya, yekres unyir-nsent, zeɛfent akken ilaq, tisetmatin 

ur nettwaxḍab ara, ffɣent s uzeḥweḍ, seg uxxam n lwacul” (Sb 70). 

Aglam n yiḥulfan d tigawin n Dda Ɛacur : “Dda Ɛacur, iḥulfa i wul-is yettenfal seg lferḥ, imi 

iwala tawacult-is teddukkel” (Sb 72). 

Aglam n lferḥ d tigawin n Caɛban, asmi i qeblen yimawlan n Lwiza, as-tt-id-fken : “Yeqqim 

Ceɛban yettefninix kan iman-is, ikcem-it yiwen n lferḥ urǧin iḥulfa yes-s, tumert-is ur tt-ibeṭṭu 

ala d wid i t-iḥemlen” (Sb 74).   

Aglam n leḥzen d usḥissef n Cabḥa, imi i iɛedda waṭas n wakud, urɛad d-turiw : “Lehḍur i d-

tenna, ččuren d timuɣbent, d ddeɛwat, allen-is ččurent d imeṭṭawen, tezga tettlumu deg yiman-

is, imi mazal ur d-turiw ara” (Sb 79). 

Aglam n lferḥ d tigawin n Cabḥa d temɣart-is, imi asent-id-yedɛa ccix n lemqam, ad yeɛmer 

uxxam-nsent s dderya :“Tawenza-nni nsent ikersen, tbeddu tfessi cwṭ cwiṭ, alma tekkes ɣef 

tikkelt. Cabḥa tettefninix kan iman-is, aṭas i as-ɛeǧǧben lehḍur-nni d ddeɛwat i asent-d-yefka 

ccix, ṭṭiq-nni i iḍeyqen ṭṭbiɛa-s yettaǧǧa listaɛ i listaɛ” (Sb 85). 

“Cabḥa, seg wasmi i d-tuɣal nettat d temɣart-is seg ufakan n Sidi Waɛmar, tufa iman-is, 

tbeddel ṭṭbiɛ-s ɣef tikkelt, cwiṭ n wawal amecṭuḥ yezmer ad tt-id-yesseḍs” (Sb 90). 

Aglam n yiḥulfan d tigawin n Werdiya d yessi-s, asmi mlalent seld zwaǧ n Lwiza“Werdiya, i 

ten-id-immuggren ɣer tewwurt n ufrag, teqqim tefraḥ nezzah (...) Tessers aqerruy-is ɣef tuyat 

n nanna-s Zwina, teḍṣa-d cwiṭ, tuɣal tettru yid-sent” (Sb 91). 

Aglam n lferḥ d tigawin n Nna Mennun, imi asent-tqeddec i teslatin-is, mi llant s tadist : “Nna 

Mennun s tumert tameqqrant, i d-tezga d lmendad i teslatin-is (...) Tefraḥ nezzeh imi tiwaculin 

i tettɛuzzu teddunt ad ftint” (Sb 100). 

Aglam n tumert  tigawin n Cabḥaa d Wakli, asmi ṭṭfen mmi-tsen i tikkelt tamezwarut : 

“Cabḥa mi d-teṭṭef mmi-s, yuli-tt-id yiwen n ufraḥ, urǧin tḥulfa yis-s” (Sb 102). 

“Tumert yumer, terra udem-is yennecraḥ, yettefninix kan iman-is, twala-t-id cabḥa teḍsa-d, 

bla ma tenna-d kra” (Sb 108). 

Aglam n yiḥulfan d tigawin n Yidir, asmi yekcem ɣer uɣerbaz, yufa ur sselmaden ara s 

Teqbaylit : “Am tbuciḍant i yuzzel ɣur-s netta yettru, yettɛeggiḍ s ṭṭelq n tgerjumt-is, 

imeṭṭawen annect n lbunyat, ttegruffuɛen-d seg taṭṭucin-is” (Sb 117). 

Aglam n yiḥulfan n tayri d tigawin n Yidir akked Ṭawes, yal mi ara mlilen : “Yal tikkelt ara 

mwalin allen ad d-zgent deg wallen ulawen-nsen issin, ad bdun aḥbak, bla lebɣi-nsen” (Sb 

132). 

Aglam n yiḥulfan d tigawin n Cabḥa, asmi as-d-teɣli tadist : “Cabḥa, tuɣ-itt ula deg twenza, 

iɣur-itt zhar-is, deffir n tlalit n Yidir, terfed meɛna tadist teɣli-as-d, iɣaḍ-itt lḥal nezzah, 

teqqim wissen acḥal n wussan nettat ur tt-yettaxer leḥzen” (Sb 134). 

Aglam n tumert d tigawin n Yidir d Ṭawes : “Nettat tettaḍsa, tekkat-it s ufus-is ɣer tayett, ula 

d netta yettkexkix seg teḍsa” (Sb 153).  

“Nettarra kan ɣer daxel, wanag neqbar nessusem, neskiddib ɣef yiman-nneɣ, neqqar-as ur 

tufiḍ d acu i aɣ-yuɣen” (Sb 163). 

Aglam n yiḥulfan d tigawin n Meqqran, asmi iruḥ ad yezger asif wis sebɛa : “Iḥulfan, yal 

yiwen amek-it, mmɣen-d fell-as ɣef tikkelt ad t-zedɣen. Iḥulfa s lferḥ, s zɛaf, s utwehhem, s 

tewnafit, aglim-is akk yezɣeb, maca afray n tumert yugar-iten akken ma llan, imi yeṭṭerḍeq-d s 

yiwet n teḍsa, urǧin i tt-id-yeḍsi am wass-nni (...) Netta amzun yeffeɣ-it leɛqel, yettaḍsa, 

itekkes icettiḍen i d-yelsa” (Sb 171).  

Aglam n tumert d tigawin n ?? , mi d-yuɣal baba-s s axxam : “Yefreḥ nezzeh, mi d-yuɣal 

baba-s s axxam ɣef yiḍarren-is, ɣas ma yettban-d yeɛya, mi i t-yeṭṭal s udem-is werraɣen 

cwiṭ” (Sb 173). 

Aglam n yiḥulfan d tigawin n Yidir, imi ixebber imawlan-is d Ṭawes, ɣef rrwaḥ-is ɣer lɛesker 

: “Imi yemla ayen yeffer i wid iḥemmel, Ṭawes d yimawlan-is, iḥulfa i yiman-is fessus, am 

tmeččimt n taḍut” (Sb 189). 

Aglam n lxelɛa n twacult n Yidir, mi d-teḥbes tmenḍayt sdt n uxxam-nsen : “Lxir ncallah, ad 

tt-isuffeɣ Rebbi ɣer lxir, i tenna Nna Mennun, s tugdi. Cabḥa texleɛ, yezɣeb akk uglim-is, mi 

tesla i tkerrust yettwejririḥen, tḥulfa i tassa-s tedduqes-d cḥal d abrid” (Sb 199). 

Aglam n leḥzen n wat taddart, ɣef lmut n Yidir : “Yeɣli-d leḥzen d ameqqran, ɣef taddart n 

Tewrirt, yesbur s yicuḍaḍ-is iberkanen, merra izerban-is” (Sb 200).                                                                                                         

“Ikcem-it yiwen n leḥzen, yiwen uɣiḍi, ur yezmir yiwen ad t-id-yeglem” (Sb 202). 

2. Tiwsatin n uglam 

 Llant snat n tewsatin n uglam, aglam aglugal ; yettili mi ara aneglam, ur yettḥerrik ara deg 

umkan-is mi ara d-igellem, aglam imwiwel ; netteɛqal-it mi ara yesseqdac uneglam kra n 

yemyagen n umwiwel, am : mi ara tekkeḍ, ma tudreḍ...  

2.1.Aglam aglugal  

Aglam n lǧameɛ : “Lǧameɛ n taddart n tewrirt, yesɛa sdat-s yiwen ubraḥ d ameẓẓyan, fergen-

t-id ukuẓ n leṣwar, deg tlemmast d win yessufuɣen s abrid i tella tewwurt n usɣar n ukerruc 

mm sin lelwaḥ” (Sb 08). 

Aglam n uxxam i d-yezgan daxel n lemqam, anda tettruḥu Cabḥa tdeɛɛu ad tt-id-iɣit Rebbi s 

dderya : “Lemqam n Sidi Weɛmer, daxel-is yiwen uxxam iɣerban-is d imellalen, cewwḍen s 

tumlelt, adermud azewwaɣ n tɣanimt, tiwwura n usɣar azuran, yebna deg tlemmast n yiwen 

umrij iqeɛden, d agni deg udrar, tiɣerɣert tessa akken ma tella d igertiyal” (Sb 84). 

Aglam n wadeg anda yettɣimi ?? : “Yettɣimi kra ara yekk wass, ɣef tdekkant yebnan deffir n 

tewwurt taɛeẓẓugt” (Sb 155). 

Aglam n texxamt n usudu anda yettili Yidir : “Taxxamt n usudu, deg-s llan sḍis n srirat, sḍis 

n tgidiwin, sḍis n yisɣimen, akked sḍis n texzanin, anda srusun iselsa-nsen, d tɣawsiwin-

nniḍen” (Sb 159). 

Aglam n usudu i d-yezgan deg Bgayet : “Imensi d imekli, ttilin deg yiwen n usečču, yebḍan 

ɣef waṭas n tzeɣwa timeqqranin, tizeɣwa n tɣuri, akked tnuram, zgant-d deg yiwen uzaduɣ 

aɣezzfan n ukuẓ n wannagen iqublen ilel, llan diɣen kraḍ n yizaduɣen, derren wa deffir 

wayeḍ, deg tama ufella, bedden mraw d yiwen n yizaduɣen, n wukuẓ n wannagen, rran-ten d 

isegnen, gar yizaduɣen n tedbelt n uɣerbaz, d wid n tɣuri, yella yiwen ubeṭṭeḥṭaḥ wessiɛen. 

deg tama n umalu, deffir n yizaduɣen-a, d annar n turart n ddabex uḍar. ɣef tama n usammer 

iweɛɛan ilel, tbedd din yiwet n tzeqqa n yihanayen” (Sb 159). 

Aglam n lkazirna, anda i d-yesɛedday Yidir lɛesker : “Lkazirna anda yerra, tezga-d cwiṭ 

berra i teɣremt, tettwafreg akken ma tella, s yiwen n ṣṣur aɛlayan, ixxamen-is ma mačči s uẓru 

i bnan, bnan s ṭṭub, axxam yebnan s warrum-a, yettaṭṭaf tasmuḍi, ladɣa deg tsemhuyt n 

unebdu, bu uzɣal ameqqran, ukuẓ n yiɣraben, i d-yezzin i yexxamen n lkazirna, yal aɣrab deg 

tlemmast-is tella yiwet n tewwurt. Yiwen deg-sen, win n sdat ɣur-s tawwurt meqqret ɣef tiyaḍ, 

syin itekken yiserdasen” (Sb 190). 

2.2.Aglam imwiwel  

Aglam n tigawin n Wakli : “Iteddu deg ubrid, yettkemmil deg wawal-is, netta d yiman-is. 

Wanag win iwumi yeḍyeq wul-is, tḍerru-as am unekraf, i d-yeggran gar ukuẓ n yiɣraben” (Sb 

09). 

Aglam n tigawin d texxamt n Wakli : “Mi ifukk awal d yemma-s, yekcem srid ɣer texxamt-is, i 

d-yezgan ddaw n uxxam n lwacul, din i t-tettraju Cabḥa, yekkes abernus-is, iɛelleq-it ɣer 

tagest yentan deg lḥiḍ” (Sb 11). 

Aglam n ugadez : “Tma wadda n ugadez tebḍa ɣef sin, deg tyeffust, i yettnuzun d igumma 

akked yizegza n tsemhuyt, d tirac n ččina, lebsel d lbaṭaṭa, i d-yettbanen meqqrit. Ma deg 

tama tazelmaḍt, mi ara k-tefk tewwurt ɣer daxel, s wanzaaren-ik d yimeẓẓuɣen-ik, ara tɛeqleḍ 

anda akka telliḍ, rriḥa n leɣbar, asmuhru d usbeɛbeɛ, ad ak-d-mmlen ɣer rreḥba n lmal i 

tettedduḍ ad t-kecmeḍ, (...) Ma nerna cwiṭ akkin n tikli, ad naf din ifuras i d-yettak lmal, am 

taḍut, akked zerriɛa, seg yal tawsit, am yibawen n tfellaḥt” (Sb 22). 

Aglam n tigawin n Wakli d Caɛban, d uddaynin : “Mi wwḍen ɣer Tzerrajt, rran srid ɣer 

yiwen uddaynin uslig, anda i qqnen iɣyal-nsen” (Sb 22). 

Amaru yewwi-d ɣef Nna Mennun, mi asen-tseqqa i warraw-is berkukes, ternu tessuffeɣ ɣer 

berra, ad ččen yemsebriden : “Tseqqa-asen-d i sin yid-sen, ččan almi rwan, tuɣal teffeɣ s 

azrib, tewwi yid-s lmetred ameqqran n berkukes, d temrawt n tjeɣlin n usɣar” (Sb 29).  

Yemmeslay-d daɣen ɣef baba-s n Caɛban, mi yesker, yeffeɣ-d ɣer berra, tewwet-it tkerrust : 

“Yeffeɣ-d iḍ-nni seg ttberna, anda i yuɣ tannumi itess war tawant, ɣef tis 23 d uzgen, netta 

yeskeṛ akken ilaq, iteddu yettemderkal, ur yeẓri arak anda i yeggar aḍar, yeddumeɣ-d seg 

yiwet n teɣmert n yiwen uzniq, bla ma yeṭṭal, yeffes neɣ zelmeḍ ɣer tlemmast n ubrid yellan 

sdat, din i t-tugem yiwet n tkerrust i d-iɣesben cwiṭ” (Sb 32). 

Aglam n tigawin n Lwiza, imi truḥ ad d-tawi tabratt i as-d-yeǧǧa Caɛban : “Terfed abrid n 

tala, deg tlemmast n umecwar, anda tbedd tzebbujt-nni i rran yimezdaɣ n Tewrirt, d aɛessas n 

taddart, i teḥbes Lwiza, tezzi-d i lǧedra n useklu ur nettwalqam” (Sb 55).  

 Aglam n ubeṭṭeḥṭaḥ : “Tameddit, Yidir d Sliman, mi d-ffɣen ad issinen adegen n uɣerbaz, 

ɛeddan-d ɣef ubeṭṭeḥṭaḥ-nni ameqqran” (Sb 159).  

Aglam n tigawin n Yidir d Sliman d usečču :“Mi d-ffɣen seg usečču ameqqran, anda ččan 

imensi, Yidir d Sliman, rran srid ɣer wadik anda ad swen leqhawi” (Sb 180). 

“Mi fukken, ad ɛeddin ɣer usečču ameqqran” (Sb 190). 

Amaru yewwi-d ɣef wasmi iruḥ Yidir ad iẓer Ṭawes deg uɣerbaz : “Yeffeɣ-d Yidir d 

amezwaru seg uɣerbaz, terna Ṭawes cwiṭ, tuɣal ula d nettat teffeɣ-d, Yidir yemmenṭar cwiṭ 

deg temdint n Tzerrajt anda yeɣra, (...) Uqbel ad yeɣli yiṭij, yuli ɣer Tewrirt, ɣef uḍar, acku 

iḥemmel ad yeddu, ad yeggar isurifen deg ubrid, ad yalbab assawen, ad yader akessar, ad 

iwali ifrax d yiferteṭṭa, isekla d yijeǧǧigen, (...) Yekka-d seg tejmaɛt, ur yufi ula d yiwen din, 

yerra srid s axxam-nsen” (Sb 187). 

3. Tuddsa n uglam 

Tuddsa n uglam tettban-d deg ukuẓ n tnemhal-a : tiɣin, asettwel, aleddem n usentel, 

agassaɣ. 

  Deg umedya amezwaru, ad neg tuddsa n uwadem. Da, ad naf amaru yezwar deg usissen n 

usetel- azwel, Ṭawes d takemmalit d wayen yellan deg-s (ittewlen-is) : udem-is, allen-is, 

acebbub-is, atg. Syin, yessemres aserwes i kra n yittewlen deg tfekka-s, dayen iwumi 

nessawal agassaɣ. Aya ad t-id-nessebyen s uzenziɣ-a : 

Asentel-azwel 

Ṭawes 

 

                 Asettwel                                                                   Agassaɣ 

          (Tafekka n Ṭawes)                                                   (Aserwes d tenɣumnayt) 

 

      Iḥricen                             ittewlen                                          imi                        acebbub  

 

Udem         allen         imqewwes    timeqqranin          ticenfirin tireqqaqin      awraɣ am ukbal                                                                                  

                                    Acebḥan       tizegzawin                 D asurdi yeflan 

Deg umedya wis sin, ad neg tuddsa n wadeg. Amaru deg uglam-is, yezwar deg usissen 

n uzaduɣ (asentel-azwel), yerna ibder-d iḥricen-is : tixxamin, tizeɣwa. Syin, yesken-d ayen i 

as-d-yezzin (agassaɣ) : annar, ilel, izaduɣen-nniḍen, tazeqqa n yihanayen. Dayen ara d-

nessisen deg uzenziɣ-a : 

sentel-azwel 

Azaduɣ 

 

                       Asettwel                                                                      Agassaɣ 

 

                        Tixxamin                                         annar          ilel        tazeqqa n yihanayen 

                                            

Srirat   tigidiwin   isɣimen     tixzanin            tama n umalu  asammer           asammer 

 Sḍis        sḍis          sḍis            sḍis 

Taggrayt  

Гer taggara n yixef-a, nessaweḍ ad nexdem tasleḍt i kra n yiferdisen n uglam 

(taggayin, tiwsatin, tiwuriwin), amaru deg wungal-a, yesseqdec aglam s waṭas, ama d adeg, 

ama d akud, ama d iwudam. Ma dayen yerzan aglam imwiwel d uglugal, ad t-naf yessemres-

iten i sin, d acu kan d aglugal akter.     



 

 

Ixef II: Tiwuriwin d wadeg n 

uglam deg wungal 

1. Tiwurwiwin n uglam 

Yal aglam, yesɛa tawuri-ines daxel n yinaw, i deg d-tettwabder. Gar twuriwin n uglam i d-

yeflalin deg wungal-a :  

1.1. Tawuri timsegzit  

Deg twuri-a, amaru ibder-d kra n turarin n tmurt n Leqbayel, yessegza-tent-id, yenna-d 

amek i tent-tturaren. 

“Turart n uqedduḥ n yimensi, d yiwet n turart, i tturaren warrac d teqcicin, deg waṭas yid-

sen. Ad qqimen ɣef yiman-nsen, ɣef tmurt, tezzin d aqusis, yiwen umurar taceṭṭiḍt deg ufus-is, 

ad itezzi deffir-nsen, tikkelt kan ad issers taceṭṭiḍt-nni, deffir n yiwen bla ma iwala-t-id, wagi 

ma ifaq, ad yekker akken ad yeḍfer, akken ad d-yeṭṭef, winna akken i itezzin, ma yeɣfel ad 

ixelles, ad yeqqim deg tlemmast, am uqedduḥ n imensi” (Sb 16). 

1.2. Tawuri tamselɣut  

Tessnernay timussniwin n yimeɣri, tettak-d issalen ɣef wadeg, kra n tallit, axeddim, 

agdud, atg. 

“Tajmeɛt, d yiwen n uxxam, i d-yezgan s umata deg tlemmast n taddart, maca tin n Tewrirt 

teṭṭuref cwiṭ, d yiwen wadeg i ttayalen akk medden, d azayez, din i ttnegrawen yergazen, 

akken ad frun timsal yerzan tudert n taddart. Ur ikeččem yiwen ɣer llufeq n taddart, alma 

yemmed cwiṭ, bdan-t-id claɣem, dayen yessaweḍ ad yefreẓ timsal, ad yettɣimi d yemdanen 

imeqqranen, i t-yugaren deg leɛmer d termit, ad yettagem ɣur-sen tamussni, mi ara asen-

yesmuzgut, mi ara ttmeslayen, ar sdat d timital-is ara yeṭṭfen imeḍqan n yimeqqranen n tura. 

Ihi am tejmaɛt, am tala, am ssuq, am lkanun, d idgan anda tettemlili tmetti taqbaylit” (Sb 98). 

“Taɣuri n yeɣmisen, am Blek, tesselmad i yimeɣri tutlayt n Tefransist, tettrebbi-t diɣen. Ullis 

n Blek d yemdukal-is Roddy, Uprufisur, d Occultis, d yiwen usebtar n umezruy n Marikan, 

deg taggara n lqern wis mraw d ṭam. Marikan tekkat ad tawi timunnent-is sdat n tgelda 

Tabriṭanikt i tt-iḥekkmen. Blek d terbaɛt-is, d iṣeyyaden n ubkur, i yuɣalen d iferfanen 

imeqqranen, ttnaɣen mgal Igniziyen, mgal iserdasen-nsen iwumi ssawalen, tiqendiyar 

tizewwaɣin, akken ad idiren d ilelliyen, deg tmurt-nsen. Blek d netta i d aɣella-nsen, tiɣariwin 

akk yelhan yeddem-itent, tiɣariwin akk yelhan, am teɣdemt, aḥezzeb, leqder ula n ucengu, 

tuṭṭfa n wawal, aḥuddu n win yettuḥeqren, tikkin d win iḍeɛfen” (Sb 133). 

1.3. Tawuri n ucebbeḥ  

D tawuri yettwassnen s waṭas, d taqburt, yettili deg-s tunuɣin n uɣanib, userwes, 

tanɣumnayt... 

“Yesla kan i yisem n Lwiza, yuɣal d azewwaɣ am tmiṭuct” (Sb 18). 

“Qim ad twanseḍ Akli, akken i tkerzem i sin am yezgaren” (Sb 29). 

“Ṭawes, d yiwet n teqcict n tesmilt talemmast, i iqerben ɣer tiẓawalit, wala ɣer tmerkantit, 

bab-as ixeddem d amaray, deg uxxam n tɣiwant n Tzerrajt. Tiddi-ines telha kan i teḥdayt, 

udem-is d imwines, d acebḥan, timmi-s rqiqet tewzen, allen-is d timeqqranin, d tizegzawin, 

anzaren-is mecṭuḥit, d uqyisen, imi-s s tcenfirin tireqqaqin, d aṣurdi yeflan deg wakken meẓẓi. 

Mi ara d-teḍs, yettban-d wadar n wuglan-is imellalen am udfel, tiwejjatin-is d tizewwaɣin, 

acebbub-is awraɣ am ukbal, iɣelli-as-d almi d ddaw wammas, teggar isurifen iwezzlanen, ad 

as-tiniḍ d tasekkurt yettecruruden” (Sb 131-132). 

“Dda Crif, lehḍur-is ẓiḍit am tamment” (Sb 162). 

1.4. Tawuri tasnektant  

Deg twuri-a, amaru yesseqdec aglam akken ad d-yessiweḍ tikta-ines i yimeɣri. Malek 

Houd, iwelleh-d ɣef kra n temsal i iceɣben allaɣ-is.  

Timɛuyar d yimeslayen qerriḥen, i tettqabal tmeṭṭut ur d-nuriw ara, imi llum akk ttarrant 

fell-as. Aya yettban-d imi d-yenna :  

“Tizziwin-is i d-ikecmen taddart-nneɣ deg lawan-nni, ɛyant deg ttrebga, ad bedreɣ kan Melxir 

i d-uɣen At Ɛli i mmi-tsen, ur yewwiḍ ara useggas, segmi d-tedda, turew-d akniwen, yerna i 

sin d irgazen, s yiwet n tadist yeɛmer uxxam-is, imɣaren-is srusunt ɣef tqacuct n yiqerray-

nsen, wanag Cabḥa, icebḥen s tidet, teɛdez ad tcebbeḥ axxam-is, d urgaz-is, ara tt-iɛeẓken, ma 

yella teqqim akka d tiɛiqert” (Sb 07). 

Adabu amesbaṭli, i yerran azal i tutlayin tiberaniyin, nekkren tayla-nsen. 

“Tfukk ssaɛa n Taɛrabt, aselmad yeffeɣ, ikcem-d wayeḍ, wagi mačči am umezwaru i 

yettmeslay, meɛna ula d wagi, yiwen seg yinelmaden imecṭaḥ ur yefhim ayen i asen-d-yeqqar. 

Ibalmuden sussmen, leddin kan deg warquqen-nsen, imi yiwen wawal ur t-gzin, segmi yebda 

ihedder-d s Tefransist, akken qqaren “rwu berkukes ay amcic”. Ibalmuden iqbayliyen, 

imecṭaḥ, imeɣban, Taɛrabt ur ttefhimen ara, rnan-asen-d Tafransist, ma d Taqbaylit, tinna 

akken i ssnen, tin i d-ṭṭḍen ɣer tyemmatin-nsen, yiwen ur tt-id-yewwi, ulamma deg teqsiḍt” 

(Sb 116-117). 

Izerfan n temṭṭut yettwarekḍen, imi ttwalin d lɛib tameṭṭut, ad tɣer, neɣ ad texdem. 

“Ahya Yidir, am wakken mačči deg tmetti-nneɣ i tettidireḍ, ladɣa nekkni s yimrabḍen nerna 

aḥtut. Mel-iyi-d yiwet n teqcict n Tẓerrajt neɣ n Tewrirt ifukken tizrawin-is tilemmasin, truḥ 

ɣer Bgayet ad tkemmel tisinan-ines. Izerfan n tullas ttwarekḍen, muqel kan isuḍaf n tmurt-

nneɣ, ad ak-d-fken isallen ɣef liḥala n tmeṭṭut. Tilawt temgarad aṭas ɣef tudert i nettargu, aṭas 

deg-sent ur newwiḍ ara ula ɣer uɣerbaz alemmas, sṭaxren-tent-id yimawlan-nsent, kan akken 

d tiqrurin, seg uɣerbaz amezwaru, ṭil kan ɣer ufmiḍi n yinelmaden d win n tnelmadin, ad d-

tafeḍ ur yettɛedday ara nnig n 10%, d lbaṭel aberkan. Ad ttɣimint deg uxxam, ttaken-tent ad 

zewǧent meẓẓiyit urɛd sɛant kra n tikti ɣef tudert i tent-yettrajun, tudert yettwaḥettmen fell-

asent. Ad rnunt kra n yiseggasen ad d-ččarent axxam d dderya, ad d-ttarwent inilban wa 

deffir wayeḍ, ara tent-yaɣen d tazmert-nsent, ɣellint bih bih, ad asent-truḥ kan akka seg tillas 

ɣer tiyaḍ, bla ma ɛerḍent tiẓeḍt n tudert” (Sb 152-153). 

Leqbayel i yettidiren deg lɣerba, ur sselmaden ara i warraw-nsen Taqbaylit, ttmeslayen 

kan tin i d-lemden deg berra. 

“Ur msefhamen ara s tutlayt-nsen, ssawlen i tberranit. Meqqran yunagen ɣer tmanaɣt n 

Lezzayer, ur yeṭṭif ara deg Teqbaylit-is, yettu-tt, truḥ-as. Am netta llan d imelyan, yezmer d 

imawlan i d ssebba n tittin-a n tutlayt n tyemmat, anef-as i uqcic neɣ i teqcict ad heḍren akken 

i asen-yehwa mi llan deg uzrib, berra i uxxam, meɛna mi ara ten-id-ifekk umnar n tewwurt s 

axxam-nsen, tewwi-d fell-asen ad brun i kra n tutlayt ssnen berra i umnar, ara ǧǧen ala 

Taqbaylit ma bɣan ad teqqim ur tnegger. Aṭas n yemdanen i yessemrasen tasertit am ta, anda 

yebɣu yezdeɣ deg umaḍal, deg Fransa, Kanada, neɣ Marikan, tawacult-is meqqer mecṭuḥ, 

yettmeslay Taqbaylit am win mazal-it yezdeɣ deg walbeɛḍ n tudrin n tmurt n Leqbayel neɣ 

xir” (Sb ). 

Amaru deg wungal-is, yessaram deg yilmeẓyen ad kemmlen ayen i bdan yimezwura, ad 

ḥarben ɣef tmagit-nsen, d tutlayt-nsen, akken ur neggrent ara. 

“Taluft n yidles Amaziɣ, tecɣeb-it seg wasmi yewweḍ leɛmer, s wayes yebda iferreẓ timsal. D 

annect-a akk i t-iseggren s annar n tmedyezt, yal tikkelt ara t-yeqreḥ kra, ladɣa mi akka 

ttɣullun Taqbaylit-is, ad d-yerfed imru, ini yessers akka iḥulfan-is, ɣef usebtar amellal n 

walug-is (...) Yehḍer Meqqran i mmi-s, almi tfuk tedyant-is, yekker yenna i mmi-s i as-d-

yefkan tameẓẓuɣt akken iwata : “Tesliḍ a mmi, nekk xedmeɣ ayen iwumi zemreɣ, lebɣi-w ur t-

wwiḍeɣ, yerna tazmert tettaǧǧa-yi, yal ass yettɛeddayen, tuɣdaṭ tura teggra-d ɣur-wen, gar 

yifassen-nwen kunwi s yimeẓyanen, abrid ilaq ad tawḍem s yixef-is, ma tedduklem, yiwen ur 

wen-izemmer, times ad tt-teskuffrem, ad t-nes iman-is. Asif-nni n tmara ad t-zeggrem, kkest 

aɣilif, ad twalim d acu yellan akin i ugemmaḍ, imir-nni ad uɣalent temsal, akken i llant zik n 

zik” (Sb 174). 

 Kra n win ara d-yekken mgal adabu, ad iḥareb ɣef tutlayt-is, akken ad teṭṭef amkan-is, deg 

tmurt-is, ad tfak fell-as tmettant. Akka i teḍra i Yidir, i d-yewwi umaru d amedya ɣef wacḥal 

d ilemẓi, truḥ tudert-is d asfel, ɣef temsalt-a. 

“Mi d-uɣalen seg tmeqbert, ddeqs yid-sen i qqimen deg tejmeɛt, awal-nsen itezzi ɣef tmettant 

n Yidir. Yenṭeq-d Dda Crif At Ḥemmu, aḥeddad n wawan n taddart n Tewrirt, d win 

yettmeyyizen akken ilaq : “Argaz-a i aɣ-iruḥen ass-a, ulac aṭas am netta, d yiwen umdan 

yecɣeb aṭas yidles-is Amaziɣ, d tutlayt-is almi d tama ihin akin. D amedyaz, iteddu ad yuɣal d 

yiwen umaru ameqqran, lufan ur aɣ-ɣurren ara deg-s, kan akken d ilemẓi. Acḥal d abrid, 

anda  iyi-d-imugger, ad iyi-d-yesteqsi, ɣef kra n temsalt yerzan amezruy, tutlayt neɣ ayen-

nniḍen. Tawnaft-is ɣer Tmaziɣt s umata, ur as-igi ara tilisa, ad fell-as yeɛfu yerḥem. 

Tamacahut i d-wwin ɣef tmettant-is, nekk ur tt-umineɣ ara, akka inteḍra i kra n yiserdasen 

iwumi yeqqur uqerruy, akka i ten-ttwalin. Aṭas deg-sen d Iqbayliyen, uzenen-ten ɣer usammer 

alemmas, mmuten deg Maser, neɣ Falestin, deg useggas 1973, mi tekker gar Waɛraben d 

Wuydayen, tuḍrist tunsibt, i d-fkan i yimawlan n yiɛsekriyen i d-yemmuten din, d akken d 

yiwet n twaɣit i yeglan yes-sen, mi llan ttgen iluɣma n urami, d uqras n teldunin s tmegḥiyal. 

Nekk zemraɣ ad d-iniɣ, Yidir d taluft n amgal-a i iyeglan yes-s” (Sb 201). 

2. Adeg n uglam deg wungal 

Yettemgirid wadeg n uglam, seg wungal ɣer wayeḍ, d ayen ara neɛreḍ ad nesleḍ deg 

wungal-a n “Ccḍeb akked yiẓuran”, ad nẓer anda i yesseqdec umaru aglam.  

2.1. Tazwara n wungal  

Deg-s yella-d uglam n : yiwudam igejdanen ; Nna Mennun taǧǧalt, i yerwan lḥif d lmeḥna, 

akken ad tesker mmi-s, deg tallit n ṭṭraḍ n tsellulit. Akli, d mmi-s n Nna Mennun, ilḥeq-d kra 

deg tallit-nni n ṭṭraḍ, ɣas akken meẓẓi, maca iɛawen s wayen iwumi yezmer. D aragz i 

ttcekkiren akk medden deg taddart, d axeddam, yeqqam tawacult-is seg kra yellan. Cabḥa, d 

tameṭṭut n Wakli, teḥrec, teṭṭef akk lecɣal n uxxam, ttɛyarent-tt tlawin deg tala tiɛiqqert, acku 

ur tesɛi ara dderya. Yella daɣen Ceɛban, amdakel n temẓi n Wakli, d Nna Mennun i t-id-

irebban, d agujil n baba-s d yemma-s. wadgen anda i d-dṛant tigawin ; axxam n At Umalu, i d-

yezgan deg taddart n Tewrirt, anda ttidiren yiwudam-a igejdanen, tella tejmeɛt, anda ttɣimin 

Akli d Ceɛban, akked tala,anda ttnejmaɛent tlawin n taddart, syin i d-ttefɣen akk lexbarat n 

taddart... Akked uglam n wakud ; tagnit tella terked, yella kan uneɣni i tettneɣnay Cabḥa, d 

usḥissef n Wakli, d yemma-s Nna Mennun, imi ur sɛin ara lṭufan, ara sen-d-yeččaren axxam. 

(Sb 07/60) 

2.2. Taneflit  

Amaru igelm-d : iwudam imaynuten (inaddayen) i d-ibanen ; Yidir, mmi-s n Wakli d 

Cabḥa, yemɛen, yetturebba, yernu yeḥrec deg uɣerbaz, Meqqran, mmi-s n Ceɛban d Lwiza, 

wa mačči am Yidir, ur yeẓẓwir ara deg leqraya, yeffeɣ i ubrid. Ma d Ṭawes, d taqcict 

yetturebban, teqqar d Yidir, ula d nettat teḥrec deg leqraya-s, myeḥmalen nettat d Yidir, llan 

daɣen kra n yemdukal n Yidir, i yessen deg uɣerbaz ; Slimane, Rabaḥ, d Qader, akken i 

ddukulen d tarbeɛt... Yella daɣen uglam n wadgen ; lemqam, anda truḥ acḥal d abrid Cabḥa d 

temɣart-is Nna Mennun, ma yella kra ad tt-id-iɣit rebbi s deerya, ad yeččar yiciwi-s, taneẓruft, 

deg lweqt-nni n uɣurar, teqqur lqaɛa, yunag Wakli ɣer dinna akken ad yexdem, ma d Ceɛban 

iruḥ ɣer Lezzayer, tella daɣen taddart n Tẓerrajt, anda tezdeɣ Ṭawes, din i yella uɣerbaz, anda 

qqaren, d usudu i d-yezgan deg Bgayet, din i gganen Yidir d umdakel-is Sliman, din i 

ttkemmilen leqraya-nsen... Ma d akud ; tebda tetterkad tudert-nsen, ikcem-d lferḥ ɣer twacult 

n At Umalu, d twacult n At Waquj, Ceɛban yuɣ Lwiza i iḥemmel, syin yeḍfer-d lferḥ yugaren 

wa, Cabḥa tesɛa-d Yidir, Lwiza tesɛa-d Meqqran,  imɣuren, keccmen ɣer uɣerbaz, syin ifuk 

Yidir leqraya-ines, yuɣal d aqerru n uxxam, d netta i ixeddmen ɣef twacult-is, yekkes-as 

taɛkemt i baba-s. (Sb 61/186) 

2.3. Taggara n wungal  

Amaru yeglem-d liḥala n yiwudam, akked yineḍruyen, deg taggara n teḥkayt i yekfan s 

leḥzen ; Asḥissef n twacult n At Umalu, asmi asen-d-yelḥeq yir issali, n rwaḥ n Yidir ɣer 

lɛesker, ladɣa Nna Mennun, i d-yemmektan tallit-nni n ṭṭraḍ, i yellan d sebba n tmettant n 

urgaz-is.ur yekfi ara leḥzen-a, almi d-yewweḍ leḥzen yugaren wa, d tamettant n Yidir deg 

lɛesker. Ulac win ur neḥzin ara fell-as, ladɣa tawacult-is, d Ṭawes i imenna d zwaǧ-is. (Sb 

187/204)   

Taggrayt 

 Гer taggara n yixef-a, nufa-d ukuẓ n twuriwin n uglam, iwumi yefka umaru azal deg 

wungal-is ; tawuri tamselɣut, timsegzit, tasnektant, d tin n ucebbaḥ. Am wakken, nessaweḍ ad 

neg tasleḍt i wadeg n uglam deg wungal-a. Nufa-d d akken Malek Houd, yessemres aglam, 

deg tazwara, talemmast (taneflit), akked taggara n wungal-is. 

Taggrayt 

Ilmend n tesleḍt i nga i wungal n Malek Houd “Ccḍeb akked yiẓuran”, nessaweḍ ad 

d-nessebgen azal n uglam deg teḥkayt, itekki deg lebni-ines, iferdisen-is ttɛawanen deg tegzi n 

teḥkayt, ama d taggayin, tiwsatin, tiwuriwin, neɣ d timhal. Deg wayen yerzan taggayin, amaru 

iglem-d iwudam inaddayen d yigejdanen ; ilmend n ṭṭbiɛa, tafekka, d trudemt, akuden ; 

talliyin, tisemhay, ussan, uḍan... Idgan, anda ḍrant tigawin, yesseqdec daɣen amuddir, anda i 

d-yeglem ineḍruyen d yiḥulfan n yiwudam. Ma d tiwsatin, ad naf amaru yessemres-itent i snat 

; imwiwel d uglugal. Gar twuriwin n uglam, i yessexdem s waṭas, nufa-d ukuẓ ; tawuri  

tamselɣut, timsegzit, tin n ucebbeḥ, akked tesnektant. Deg wayen yerzan timhal, llant ukuẓ ; 

tiɣin, asettwel, aleddem n usentel, d ugassaɣ, d timhal-a, i itekkin deg tuddsa n uglam. Amaru, 

yessexdem aglam s waṭas, ad t-naf deg tazwara, talemmast, akked taggara n wungal-is. 

Taggrayt tamatut  

     Iswi n leqdic-nneɣ, iwumi nefka azwel “aglam deg wungal Ccḍeb akked yiẓuran”, n 

Malek Houd, i d-yeffɣen deg useggas n 2019, d tiririt ɣef usteqsi agejdan, i d-nefka deg 

tazwara n tezrawt-a “Amek iga HOUD Malek aglam deg wungal-is?”, d uwekked n turda i d-

nefka yakan “Ahat, amaru yesseqdec iferdisen n tesnukyist am userwes d tenɣumnayt, aglam 

imwiwel d uglugal. Annect-a yella-d s uɛeddi ɣef sin yeḥricen igejdanen : Aḥric aẓrayan ; 

anda i nessaweḍ ad d-nesnkwu aglam  d tfukas-ines ; taggayin, tiwsatin, tiwuriwin, timhal, d 

wadeg n uglam deg ungal, ilmend n tmuɣliwin n kra n yimusnawen, i nessemres deg uḥric n 

tesleḍt ; seld mi neɣra nerna nesleḍ ungal, nufa-t d amesbaɣur n uglam, nessaweḍ nekkes-d 

akk aglam yellan deg-s, nessasmel-it ilmend n taggayin, tiwuriwin, timhal d tewsatin n uglam 

i d-nebder yakan deg teẓri,  aḥric-a n tesleḍt nebḍa-t ɣef sin yixfawen, ixef amezwaru, yella-d 

d tiririt ɣef usteqsi agejdan, nefka-as azwel : tiwsatin, taggayin, d temhal n uglam, nufa-d d 

akken HOUD Malek, yefka azal i yal isger, ama d aglam n wakuden, ama n wadgen. Yefka 

azal s waṭas i uglam n yiwudam, ama d igejdanen, ama d inaddayen, ilmend n ṭṭbiɛa d tfekka, 

yella wanda yesdukkel snat-a n taggayin deg wayen iwumi neqqar tarudemt, yessemres daɣen 

aglam amuddir, iglem-d tidyanin d yineḍruyen n yiwudam ilmend n yiḥufan-nsen, acku deg 

wungal-a ggtent tigawin d yiḥulfan. Deg yixef wis sin, nerra-d ɣef yisteqsiyen inaddayen, 

iwacu d wanda yessemres umaru aglam daxel n wungal-is, nefka-as azwel : tiwuriwin d 

wadeg n uglam daxel n wungal. Da amaru yesseqdec ukuẓ n twuriwin, aya yella-d akken, ad 

as-yernu ccbaḥa d tegzi i wungal-is, daɣen ad d-yefk issalen d tekta-ines i yebɣa ad d-

yessiweḍ i yimeɣri. Ma dayen yerzan adeg n uglam, nufa-t yettwasemres deg yal aḥric daxel n 

wungal, ama deg tazwara, taneflit, akked taggara. S wakka, nessentem turdiwin i d-nefka ;  

- Amaru yessemres iferdisen n tesnukyest am userwes d tenɣumnayt, aglam aglugal d 

imwiwel, akked uglam n yiwudam. 

- Yesseqdec aglam deg wungal-is, akken as-yernu ccbaḥa d tegzi. 

-  Aglam yella-d deg akk tignatin n wungal ; deg tazwara, taneflit, akked taggara. 

Amaru deg teɣzi n wungal-is, yewwi-d ɣef waṭas n yisental, am tayri, taddukli, tirrugza, 

atg. Yesmekta-aɣ-d s tudert n tmetti Taqbaylit, yessaram deg yilemeẓyen, ad ṭṭfen deg 

teqbaylit-nsen, ad kemmlen ayen bdan yimezwura, ad ḥarben fell-as, ur susumen ara i 

yimesbaṭliyen.   

2. Tijenṭaḍ  

2.1. Aserwes  

Malek Houd deg wungal-is, yessemres aserwes d tenɣumnayin, i yas-d-yernan ccbaḥa i 

uglam deg wungal-is. 

“Tudert-is ad as-d-tas fessuset, am tmeččimt n taḍut, i yettawi waḍu-nni aḥlawan” (Sb 09). 

“Yesla kan i yisem n Lwiza, yuɣal d azewwaɣ am tmiṭuct” (Sb 18). 

“Baba yuɣ-d yiwen yizimer, annect n uzger” (Sb 36). 

“Tesla kan Lwiza i yimeslayen iẓidanen, i d-yekkan seg yimi n yemma-s, ur tennum ara tsel-

asen, tuzzel am tbuciḍant” (Sb 72). 

“Deg ubrid ttbanent-d amzun d tisekrin yettecruruden deg umrij” (Sb 90). 

“Aẓeṭṭa ihi am umdan, yettḥuddu” (Sb 92). 

“Lahḍur-ik ẓidit am tamment” (Sb 162).  

Agzul  

Tazrawt-nneɣ terza taɣult n tsekla yuran s Tmaziɣt, iwumi nefka azwel “Tazrawt n 

uglam  deg wungal  Ccḍeb akked yiẓuran” n Malek HOUD. Leqdic-a yebḍa ɣef kraḍ n 

yeḥricen : aḥric n tesnarrayt ; deg-s nebder-d asissen n usentel, asteqsi agejdan d yisteqsiyen 

inaddayen, timental d yiswi n ufran n usentel, asissen n usagem akked ugzul-is. Aḥric aẓrayan 

; i nebḍa ɣef sin yixfawen : ixef n tsiwelt, deg-s nefka-d tabadut n tsiwelt, d yiferdisen-is. Ma 

deg yixef wis sin, nessaweḍ ad d-nesnekwu aglam d tfukkas-ines (taggayin, tiwsatin, 

tiwuriwin, timhal, d wadeg n uglam daxel n wungal), ilmend n tmuɣliwin n kra n 

yimusnawen. Ma d aḥric n tesleḍt, yella-d seld taɣuri n wungal i nufa d amesbaɣur n uglam, 

nga-as tasleḍt, nessasmel-it ilmend n wayen akk i d-nebder yakan deg teẓri. S wakka, 

nessebgn-d ɣer taggara azal n uglam daxel n wungal. 

Awalen n tsura  

Ungal : ilmend n M.A salḥi(2017 : 70) : « ungal d tawsit n tsekla, ur yeεdil ara netta d tullist, 

ungal d aḍris ɣezzufen maci am tullist, tun ɣers ur ṭṭuqten deg-s yiwudam, yernu tasiwelt-ines 

tecbek nnig n tin n tullist ».  

Aglam : M.A Salhi (2017 : 20) d aḥric  deg uḍris, yettak-d isallen ɣef uwadem, taɣawsa, adeg, 

akud, neɣ ɣef tigawt.  

Tasiwelt : Louis P.R (1992 : 08) : tasiwelt dayen s wacu i d-ttalsen taḥkayt, tessebdad ullis s 

timmad-is. 

